
Nizami məqbərəsinin tarixi və taleyi

“Nizami məqbərəsini ziyarət etmək bizim milli borcumuzdur”
                                                  Ümummilli lider  Heydər Əliyev

GİRİŞ

Millətimizin dünyaya bəxş etdiyi böyük şair və mütəfəkkirlərdən 
biri olan kamil  həkim və Şeyxlər Şeyxi kimi tanınmış Nizami Gəncəvi 
Azərbaycanın və türk dünyasının  qədim mədəni mərkəzi olan Gəncə 
şəhərində dünyaya göz açmış, yaşayıb-yaratmış və bu şəhərdə də 
dünyasını dəyişmişdir. Şeyx Nizami dünya poeziyasında yeni epik 
janrın banisi, ümumdünya və Şərq intibahının parlaq nümayəndəsi 
kimi tanınmışdır. Xüsusilə qeyd edilməlidir ki, təsəvvüf ədəbiyyatının 
formalaşmasında Şeyx Nizaminin müstəsna xidmətləri olmuşdur. 
Səlcuq türklərinin ərəb işğalçılarını əvəz etdikləri narahat bir dövrdə 
türklərin idarəçilik sistemində daimi özünə yer tapmış tolerantlıq 
xüsusiyyətindən yararlanan Şeyx Nizami təsəvvüf ədəbiyyatına öz 
sələflərindən daha artıq şəkildə azadfikirlilik, dini və milli ideolo-
giyaya qapılmamaq, bəşəri dəyərlərdən yararlanmaq kimi zəngin 
keyfiyyətlər gətirmişdir. Əbu Zəkəriyyə Qəzvini və Əbdürrəşid Ba-
kuvi kimi müəlliflər Şeyx Nizamini şair, ecazkar yaradıcı, arif və fi-
losof olaraq qiymətləndirmişlər. Məhz buna görə onun əsərləri din, 
təsəvvüf və fəlsəfə əhli yanında həmişə yüksək dəyərə malik olmuş-
dur.

Şeyx Nizami farsdilli türk poeziya məktəbinin başçısı kimi  
ümumtürk ədəbi sahəsinin inkişafında misilsiz rol oynamışdır. Məhz 
onun elm və irfan sahəsinə dərindən bələdçiliyi həmin məktəbin for-
malaşmasına və inkişafına təkan vermişdir. Bütün bunların nəticəsi 
olaraq isə Nizami Gəncəvi farsdilli türk poeziya məktəbinin Şeyxi 
mərtəbəsinə yüksəlmişdir. Bununla yanaşı, görkəmli  təzkirəçilər və 
mütəfəkkirlər Nizami Gəncəvinin bir Azərbaycan türkü olaraq sırf 
fars ədəbiyyatında da məsnəvi və dastan yaradanların başçısı oldu-
ğunu etiraf etmişlər. Əmir Xosrov Dəhləvi, Dərviş Əşrəf Marağeyi, 

Haşimi Kirmani, Ürfi Şirazi, Məlik Qumi, İtab Təkləvi, Qasım Əsiri, 
Ədhəmi, Zülali, Molla Şeyda, Arif Ərdəbili, Asifi, Səncəri, Müzəffər 
Qunabadi, Möhsün Fani, Sadıq Həlvai, Bəyani, Məşriqi, Xisali Mirzə 
Məhəmməd, Əkbər Dövlətabadi, Nami Cürəni, Lamei, Nəvai, Cami, 
Məktəbi, Qasimi, Hatifi, Hilali, Səlim, Əsiri, Zəmiri, Ruhül-əmin, Ka-
şif, Hidayət, Mirhac, Nasibi, Süheyli, Misali, Təcəlli, Şəfai, Məcnun 
Çəpnəvis, Mövci, Said, Səba, Sərfi, Mehdi, Nasir, Ətai, Şeyxi, Cəlili, 
Ahini, Şahidi, Sinan, Əhmədi, Behişti, Füzuli, Fayizi, Xəlifə, Xəyali, 
Nəcati kimi türk, hind, fars söz ustaları Şeyx Nizami yaradıcılığından 
müxtəlif tərz və səviyyələrdə  bəhrələnmişlər.

Nizami Gəncəvi kimi böyük bir mütəfəkkirin Azərbaycanın 
qədim şəhərlərindən olan Gəncədə meydana çıxması, hər şeydən 
öncə, həmin dövrdə bu məmləkətin nə qədər böyük bir mədəni 
səviyyəyə malik olduğundan xəbər verir. Müxtəlif qaynaqlar və  elmi 
təhlillər artıq XII əsrdə Gəncədə yüksək səviyyəli kitabxanaların, 
mədrəsələrin və müdərrislərin olmasını isbatlamışdır. Beləliklə, ta-
rixi saxtalaşdırmalara baxmayaraq, Nizami Gəncəvi kimi böyük bir 
mütəfəkkirin Azərbaycana məxsusluğu bu ölkənin qədim və zəngin 
maddi, mənəvi dəyərlərə sahib olduğunu nümayiş etdirir.

Şeyxlər Şeyxi məqamına yüksəlmiş Nizami Gəncəvi vəfat 
etdikdən sonra bir çox ariflər kimi onun da məzarı üzərində məqbərə 
tikilmiş və dəfn olunduğu yer insanların ziyarətgahına çevrilmiş-
dir. Tarixi mənbələr göstərir ki, XVI əsrdə Nizami məqbərəsi çox 
gəlirli vəqfi olan, gəlib-gedənlərə və yoxsullara hər gün azuqə verən, 
müdərrisləri təmin edən bir xeyriyyə ocağı olmuşdur. Hətta bir sıra 
mənbələrə görə Şeyxin qəbri üzərində qurulmuş böyük ziyarətgahda 
müxtəlif təriqətlərə məxsus olan dərvişlər, mütəsəvviflər və 
mövləvilər güşənişinlik etmişlər. Nizaminin qəbri üzərində ucaldıl-
mış ziyarətgaha o qədər nəzir-niyaz yığılırmış ki, ruhanilər bu vəsaiti 
siyahıya alıb məscidə göndərmək üçün oraya “müavir” adlandırılan 
bir nəfəri təhkim etmişlər. Lakin buna baxmayaraq XVII əsrin sonu 
- XVIII əsrin əvvəllərindən başlayaraq İranla Osmanlı, xüsusilə də 

İranla Rusiya arasında baş verən geniş miqyaslı hərbi əməliyyatlar  
məqbərəni acınacaqlı hala salmışdır. Sonralar isə Azərbaycanın tanın-
mış ziyalıları tərəfindən  məqbərənin bərpa edilməsinə çar imperiyası 
maneələr törətmişdir.

Nizami məqbərəsinin XVII əsrdən XX əsrin 40-cı illərinə qədər 
bərbad vəziyyətdə saxlanılması təkcə milli tariximiz üçün deyil, 
dünya tarixi üçün acınacaqlı bir hadisə kimi qiymətləndirilməlidir. 
Çünki bu böyük şəxsiyyətin ümumbəşəri dəyərlərin formalaşmasın-
da müstəsna rolu olmuşdur. Beləliklə, Nizami məqbərəsinin uzun 
müddət bərbad vəziyyətdə qalmasının səbəblərinin və bununla bağlı 
baş verən mühüm tarixi hadisələrin araşdırılmasının vacibliyi tədqiq 
etdiyimiz mövzunun çox böyük aktuallıq kəsb etdiyini göstərir.

Tədqiq etdiyimiz mövzu Azərbaycan tarixşünaslığında müstəqil 
bir mövzu kimi ilk dəfədir ki, tədqiqata cəlb olunur. Mövzuya dair 
xüsusi monoqrafiya, yaxud dissertasiya həsr olunmamışdır. Bununla 
belə, mövzu ilə bağlı ayrı-ayrı kitablarda, dövri mətbuat səhifələrində 
və elmi məqalələrdə çoxlu sayda məlumat toplanmışdır. Bu ba-
xımdan Fərhad Mirzə Qacarın, M.M.Axundovun, A.Bakıxanovun, 
M.Mirbağırzadənin, A.Tahirlinin, V.V.Bartoldun, M.Tərbiyətin, 
İ.Ozerevskinin, Y.Hummelin, Mikola Bajanın, Y.N.Marrın, Bertelsin, 
Tamazişvilinin, P.Şeblıkinin, H.Araslının, A.Bayramoğlunun  əsər 
və məqalələri mühüm əhəmiyyət kəsb edir. Belə ki, adları çəkilən 
müəlliflərin əsər və məqalələrində Şeyx Nizaminin məzarının tarixi 
ilə bağlı önəmli məlumatlar öz əksini tapmışdır.

Elmi tədqiqat işinin başlıca məqsədi Nizami məqbərəsinin ta-
rixinin kompleks şəkildə və obyektiv surətdə öyrənilməsidir. Bu 
məqsədlə elmi-tədqiqat işində aşağıdakı konkret elmi vəzifələrin 
həllinə cəhd göstərilmişdir:

− Nizaminin məqbərəsinin inşası  tarixinin nəzərdən keçirilməsi;
− Məqbərənin bərbad vəziyyətə düşməsinin səbəblərinin üzə çı-

xarılması;
− Mirzə Adıgözəl bəyin məqbərədə qismən təmir işləri  aparması-

nın  işıqlandırılması;
− Nizami məqbərəsi haqqında Fərhad Mirzə Qacarın, İsmayıl 

bəy Qutqaşınlının və Seyid Əzim Şirvaninin qeyd etdikləri fikirlərin 
təhlili;

− Şeyx Nizami qəbrinin vandalizmə məruz qalmasının nəzərdən 
keçirilərək açıqlanması;

− Gəncə ziyalıları tərəfindən Nizaminin qəbrinin köçürülməsi və 
sonra məzarın yenidən öz yerinə qaytarılmasının səbəblərinin araşdı-
rılması;

− İ.Stalinin rəhbərliyi altında sovet imperiyasının Nizami yaradı-
cılığına qarşı mövqeyinin dəyişməsinin səbəblərinin mahiyyəti;

− 800 illik yubileyi ərəfəsində Nizaminin qəbrinin araşdırılma-
sı bəhanəsi ilə məzara qarşı yeni vandalizmin həyata keçirilməsi 
üçün Moskvadan göndərilmiş arxeoloji ekspedisiyanın xoşagəlməz 
əməllərinin tədqiqi;

− Şeyx Nizaminin qəbri üzərində yeni abidənin ucaldılmasının və 
sovet imperiyası tərəfindən tikilmiş bu məqbərəyə qarşı hörmətsizlik 
əlamətlərinin nəzərdən keçirilməsi.

Elmi-tədqiqat işində qoyulmuş problemi və vəzifələri 
araşdırarkən, tarixşünaslıqda tətbiq edilən ictimai elmlərin metod-
larından istifadə olunmuşdur. Bugünkü müstəqillik dövründə hər 
hansı bir tədqiqat işinin, o cümlədən bizim tədqiqatın yeganə bazası 
onun obyektiv yazılmasına, doğru və düzgün təhlillər aparılmasına, 
məntiqi nəticələr çıxarılmasına diqqətin artırılmasıdır. Ona görə ki, bu 
gün tarixi hadisələrin, faktların və rəqəmlərin obyektiv yazılmasına, 
bu yolla tarixi həqiqətlərin üzə çıxarılmasına çox böyük ehtiyac var-
dır. Problemin tədqiqi zamanı tarixşünaslıq elminin müvafiq metod-
larından istifadə edilmiş, müxtəlif məsələlərin tədqiqində, konseptu-
al məsələlərin araşdırılmasında müqayisəli təhlil və sintez metodları 
tətbiq edilmiş, konkret ümumiləşdirmələr aparılmışdır.

Tədqiqat zamanı qarşıya qoyulan məqsəd və vəzifələri yerinə 
yetirmək üçün problemlə bağlı Azərbaycan Respublikası Dövlət 

Arxivindən, Azərbaycan Respublikası Mədəniyyət Nazirliyi-
nin arxivindən, Gəncə şəhər  Dövlət Arxivindən, Heydər Əliyev 
Fondunun internet saytında yerləşdirilmiş arxivindən, Azərtacın 
məlumatlarından aşkara çıxarılmış materiallardan, xarici mənbələrdən 
geniş və hərtərəfli şəkildə istifadə edilmişdir.

Tədqiqat işi problemin qoyuluşu, həlli və elmi nəticələri ilə 
Azərbaycan tarixşünaslığında yeni bir istiqamətin əsasını qoyur. Bu 
iş aşağıdakı elmi yeniliklərdən ibarətdir:

- Azərbaycan tarixşünaslığında ilk dəfə olaraq Şeyx Nizaminin 
məqbərəsinin tarixi kompleks şəkildə tədqiq olunmuşdur.

- Problemin öyrənilməsinə tədqiqatçıların çox az istifadə etdiyi 
qaynaqlar cəlb olunmuş, arxiv sənədlərindən, 1920-1930-cu illər döv-
rü mətbuatından istifadə edilmişdir.

- Şeyx Nizaminin məqbərəsinin inşa tarixi, sonrakı dövrlərdə 
bərbad vəziyyətə düşməsinin səbəbləri, məzara qarşı vandalizmin 
həyata keçirilməsi, milli ziyalılarımız tərəfindən məqbərənin bərpa 
edilməsi istiqamətində göstərilən fəaliyyət, sovet dövründə Niza-
mi yaradıcılığına və məzarına ikili standartlarla yanaşılma prosesi 
öyrənilmiş və bu sahədə mövcud olan boşluqlar doldurulmuşdur.

Elmi tədqiqat işi Azərbaycan Milli Elmlər Akademiyası Gəncə Re-
gional Elmi Mərkəzin Nizamişünaslıq şöbəsində yerinə yetirilmişdir. 

ŞEYX NİZAMİ GƏNCƏVİ

Azərbaycan xalqının ən böyük şairi və mütəfəkkiri, bütün dünya 
poeziyasında yeni epik romantik janrın banisi kimi ad çıxarmış dahi 
sənətkar, ümumdünya və Şərq İntibahının parlaq nümayəndəsi Niza-
mi Gəncəvi XII əsrin ortalarında Gəncə şəhərində yaşayıb-yaratmışdır. 

Bu, çox narahat bir dövr idi. Səlcuq türklərinin ərəbləri əvəz 
etdikləri zamandan artıq yüz ilə yaxın bir müddət keçirdi. Onların 
gəlişi ilə ərəb dili özünün üstün mövqelərini itirmişdi. Səlcuqlar 
dövlət dili kimi ərəb dilinin əvəzinə gəldikləri Orta Asiyada geniş ya-

yılmış fars dilindən istifadə edirdilər. Beləliklə, müsəlman dünyası-
nın qurtaracağında, Azərbaycanın şimalında bütün Şərqdə tanınan, 
öz nümayəndələri etibarilə güclü və qüdrətli, mahiyyətcə qeyri-adi 
dərəcədə rəngarəng və zəngin farsdilli Azərbaycan poeziyası cərəyanı 
yaranıb inkişaf tapır. Həmin məktəbə isə “şairlər padşahı” Nizami 
Gəncəvi başçılıq edirdi. 

Həmin məktəbin təmsilçiləri arasında Qətran Təbrizi, Xaqa-
ni Şirvani, Məhsəti Gəncəvi, Əbül-Üla Gəncəvi, İzzəddin Şirvani, 
Mücirəddin Beyləqani və başqaları da vardı. Qeyd etmək lazımdır 
ki, adları çəkilən şairlərin hər biri bir yurdu, bir eli məşhurlaşdırmaq 
qüdrətində sənətkarlar idi. Bu fenomen müasir tədqiqatçılardan ötrü 
bir də ona görə maraqlı sayılmalıdır ki, fəlsəfi məzmunu etibarilə 
dərin, elmi informasiya ilə zəngin, mürəkkəb istilahlardan, obrazlı 
və alleqorik deyimlərdən bol-bol istifadə olunan əsərlər yaratmış bu 
müəlliflər geniş oxucu kütləsi tərəfindən sevilirdi. Onların əsərlərinin 
üzü köçürülür, şeirləri əzbər söylənir, o dövr üçün ağlagəlməz bir 
sürətlə bütün müsəlman şərqinə yayılırdı. Bəzən onların əsərlərindən 
götürülmüş bir çox süjetlər xalq ədəbiyyatı nümunələrinə keçir, 
folklorla elə qaynayıb-qarışırdı ki, sonradan bunların mənşəyini 
müəyyənləşdirmək də çətinlik törədirdi. Bu fenomeni necə izah 
etməli? Fikir və mədəniyyətin bu tüğyanı öz qaynaqlarını hardan gö-
türürdü? 

İlk növbədə, görünür, yalnız coğrafi əlamətlərə əsaslanmaqla 
Azərbaycanı Qafqaz mədəniyyətinə şamil etmək tendensiyasından 
çəkinmək lazım gələcəkdir. Həmin uzaq dövrlərdə, hələ bəlkə on-
dan da çox-çox əvvəllər Azərbaycanın şimal hissəsində mədəniyyət, 
özünəməxsusluğunu saxlayaraq, ölkənin cənubu ilə dövləti və 
mədəni vahidliyi hesabına həmişə Yaxın Şərq mədəniyyətinə meyl 
etmişdir. Azərbaycanın cənubunun taleyi həmişə onun şimalının in-
kişafında mühüm rol oynamışdır. Elə islamın yayılması da cənubdan 
şimala doğru getmişdir. Müsəlman mədəniyyətinin xristian Gürcüs-
tan və Ermənistana təsiri də ərəb və farslardan daha artıq bir dərəcədə 

Azərbaycan vasitəsilə həyata keçirilmişdir. Həmin təsir isə böyük ol-
maqla birlikdə həmin xalqların dillərində, toponimikasında, şifahi 
və yazılı ədəbiyyatında, musiqisində silinməz izlər qoymuşdur. Bu 
ölkələrin mədəniyyətinin Azərbaycana təsirini isə axtarsaq da, tap-
maq mümkün deyildir. Azərbaycanın da daxil olduğu möhtəşəm 
bir ərazidə böyük Ərəb Xilafətinin yaranması müxtəlif bölgələr ara-
sında ticarət, təsərrüfat və mədəniyyət əlaqələrinin genişlənməsinə, 
şəhərlərin böyüməsinə, sənətkarlığın çiçəklənməsinə, elmin inkişafı-
na gətirib çıxarır. Dənizçilik və karvan ticarətinin inkişafı astronomik, 
cəbri, triqonometrik və həndəsi biliklər tələb edir, xilafəti təşkil edən 
xalqların coğrafi təsəvvürlərini genişləndirirdi. 

Ərəb, İran, türk və yunan elmi fikri bir-birini qarşılıqlı surətdə 
zənginləşdirirdi. Yalnız ərəblərin İrana və türk ölkələrinə yayılması 
prosesi deyil, həm də əks proseslər gedirdi. İkinci Xəlifə əl-Mənsurun 
(745-755) zamanında Xilafətdəki canişinlərin artıq yarısı İran və ya 
türkmənşəli idilər. 

Abbasi xəlifələrindən əl-Mənsur və Harun ər-Rəşidin zamanında 
və xüsusən də xəlifə əl-Məmunun vaxtında geniş tərcümə işi apa-
rılır. Orijinalları yunan dilində və ya Suriya ərəbcəsinə çevirmədə 
saxlanmış antik yunan ədəbiyyatından tərcümələr edilir. Antik 
mədəniyyətin, eləcə də Hind və Çin mədəniyyətlərini mənimsəmək 
üçün mümkün olan bütün imkanlar səfərbər edilir. Bağdaddakı 
“hikmət evi”nə bir çox ölkələrdən antik əsərlərin tərcüməçiləri dəvət 
olunur. Xüsusi xidmətlər xilafətin hər yerindən tərcümə üçün kitab-
lar toplayırdı. Bizansdan təzminatlar qızıl əvəzinə kitablarla alınırdı. 
Şərəfli qonaqlardan hədiyyə kimi kitab qəbul olunurdu. Belə hesab 
olunur ki, “hikmət evi”ndə 400 min nüsxəyə qədər kitab toplanmışdı. 
Kitabxananın başında dövrün görkəmli alimi Xarəzmi dayanırdı. 

Əl-Məmunun və onun sələflərinin cəhdləri boşa getmir. IX əsrdə 
xilafətdə elmin çiçəklənməsi dövrü başlayır. İri və kiçik hökmdarlar 
öz kitabxanalarını yaradır, saraylarını şair və alimlərlə əhatə edirlər. 
Kindi, Xarəzmi, Farabi, İbn-Sina, Biruni, Kaşqari, Bəhmənyar kimi 

ensiklopedik alim, şair və mütəfəkkirlərin elmin müxtəlif sahələrinə 
həsr olunmuş orijinal əsərləri meydana çıxır. 

İngilis fiziki C.Bernalın yazdığına görə, “Avropanın böyük bir 
hissəsində Roma imperiyasının süqutu ilə bağlı xaos hökm sürdüyü 
bir zamanda müsəlman dünyası sürətli çiçəklənmə dövrü keçirirdi.” 

762-ci ildə xəlifə əl-Mənsurun zamanında salınmış paytaxt şəhəri 
Bağdad Xilafətin iqtisadi və mədəni həyatındakı çiçəklənmənin 
möhtəşəm təzahürünə çevrilir. Şəhər qədim Parfiya paytaxtı Ktesifon 
yaxınlığında yerləşən bir qəsəbənin yerində salınmışdı. Yarım əsrin 
içində şəhərin əhalisi artaraq, bəzi məlumatlara görə, iki milyon nəfərə 
çatmışdı. Hələ o vaxta qədər dünyada belə bir şəhər olmamışdı. 

Təqribən eyni vaxtda Gəncə şəhəri bir çox mənada Bağdada ox-
şadılırdı. Nizami dövründə bu şəhərdə çoxsaylı əhali yaşayırdı. Həm 
əhalisinin sayına, həm də elm və mədəniyyətin inkişafı səviyyəsinə 
görə, Gəncə bu bölgədə bu vaxtadək görünməmiş bir dərəcəyə çat-
mışdı. Heç təsadüfi deyil ki, Nizami doğma şəhəri “mənim Babi-
lim” deyə tərənnüm edirdi. Burada məktəblər, mədrəsələr, şəxsi və 
ictimai kitabxanalar fəaliyyət göstərirdi. Şəhərdə “hikmət evləri” və 
“Şəfa ocaqları” da yaradılmışdı. Gəncədə məşhur alim Əbülfəzl əl-
Naxçıvaninin rəhbərlik etdiyi “Dar əl kütub” deyilən böyük bir ki-
tabxananın olduğu da məlumdur. Azərbaycanın başqa şəhərləri də 
çiçəklənirdi. Üzərində “Azərbaycan” və “Arran” sözləri həkk olun-
muş sikkələr kəsilirdi. Tarixçilər əhalisinin əksər hissəsinin kağız is-
tehsalı ilə məşğul olduğu bir şəhər haqqında da yazırlar. 

Beləliklə, Azərbaycanda ərəbdilli görkəmli alim və ədiblər pleya-
dası yaranır. Bunların arasında filosoflardan Əbülhəsən Bəhməniyar 
əl-Azərbaycani (vəf. 1066), Əbubəkr Əhməd Bərdici (vəf. 914), 
Əbusəid Əhməd Bərdəi (vəf. 929), Eynəlqüzzat Miyanəci (1099-1131), 
şairlərdən Musa Şəhavat, İsmayıl ibn Yasar, Əbül-Abbas əl-Əma (vəf. 
718), Mənsur Təbrizi və başqalarını göstərmək olar. 

Ərəbləri əvəz edən səlcuqlar başqa dinlərdən olanlara qarşı dö-
zümlü idilər və türk köçəri demokratiyası ənənələrinə əməl edirdilər. 

Onlar üç xəlifənin hakimiyyəti zamanında Azərbaycanın şimalında 
toplanmış biliklərin daha da inkişafı üçün ictimai zəmin yaradırlar 
və elə bu da binası böyük Nizami tərəfindən qoyulan yeni poeziya 
məktəbinin təşəkkül tapmasına səbəb olur. 

Dahi Azərbaycan şair və mütəfəkkiri Nizami Əbu Məhəmməd 
Nizaməddin ibn İlyas ibn Yusif ibn Zəki Müəyyəd Gəncəvi 1141-ci ildə 
doğulmuşdur. Tədqiqatçılar Nizaminin tərcümeyi-hal məlumatlarını 
təzkirələrdən və şairin əsərlərindən toplamışlar. Ərəblərə məxsus ad 
və soyad göstəricisi bir cəhətdən sərfəlidir ki, nəinki adamın özünün, 
həmçinin atasının, babasının və oğlunun da adını, habelə doğulduğu 
yeri və təxəllüsünü müəyyənləşdirmək imkanı yaradır. Nizaminin əsl 
adı İlyasdır. Atasının adı Yusif, babasınınkı Müəyyəddir. Şairin birinci 
arvadı və ömrü boyu sevdiyi Afaqdan olmuş oğlunu Məhəmməd ça-
ğırıblar. Şairin əsərlərindən məlumdur ki, Nizaminin anası Gəncənin 
nüfuzlu ailəsinə mənsub olmuşdur. Ənənəyə görə, müdrik və alim bir 
insan, nüfuzlu sufi kimi onu Şeyx Nizami Gəncəvi deyə çağırmışlar. 
Akademik Krımskinin yazdığına görə, XVII əsrin sonlarında Avropa-
da nəşr olunmuş “Şərq kitabxanası” adlı kitabda şair Nizami Gəncəvi 
kimi təqdim olunmuşdur. Bundan başqa qonşu Gürcüstanda indiyə 
qədər dahi şairi Nizami Gəncəvi deyə çağırırlar. 

Həmin dövrdə məlum olan bütün elm sahələrinə dərindən 
bələdliyi göstərir ki, Nizami Gəncənin ən yaxşı mədrəsələrindən 
birində hərtərəfli təhsil almışdır. Görünür, həmin mədrəsədə görkəmli 
alimlər ona dərs demiş və orada zəngin kitabxana olmuşdur. Buradan 
daha bir nəticə çıxarmaq olar ki, onun valideynləri yetərincə imkanlı 
və savadlı adamlar idilər və şairin ailəsi Gəncənin şəhər hissəsində 
yaşamışlar. Əslində, onun əsərlərinin təhlili də bunu sübut edir. 

Nizami hansı elmlərlə tanış olub? Nizami Gəncəvinin elmin hansı 
sahəsini daha yaxşı və ya pis bildiyini söyləmək çətindir. Şairin en-
siklopedik bilikləri müasirlərimizi valeh edir. Onun əsərlərində insan 
övladına məlum olan bütün sahələrə dair məlumatlar tapmaq olar. 
Səciyyəvi cəhətlərdən biri də budur ki, həmin məlumatlar kifayət 

qədər peşəkar səviyyədə qələmə alınıb. Azərbaycan türkcəsindən 
başqa o, ərəb və fars dillərində də mükəmməl yazır və danışırdı. Ərəb 
dilini bilmədən o, belə dərin ilahiyyat bilikləri ala bilməz və Fara-
bi, Xarəzmi, ibn Bəcci, Əbu Əli ibn Sina, ibn Rüşd kimi korifeylərin 
əsərlərini oxuya bilməzdi. Artıq sübuta yetirilmiş bir həqiqətdir ki, 
“Leyli və Məcnun” poemasının yazılması üçün şair xalq arasında ya-
yılmış rəvayət və əfsanələrlə birlikdə ərəb mənbələrindən də istifadə 
etmişdir. Nizami əsərlərinin təhlili bunu da göstərir ki, o, qədim yunan 
və hind fəlsəfəsinə də bələd olmuşdur. Aristotel və Platon şairə daha 
güclü təsir bağışlamışdır. “İskəndərnamə” əsərində İskəndər dünya-
nın yaranması problemini antik alimlərlə birlikdə müzakirə edir. Bun-
lar şərqdə Ərəstun adı ilə tanınan böyük filosof Aristotel, Fales (Valis), 
Platon (Əflatun), Tianlı Apolloni (Rumlu Bulunus), Sokrat, Tirli Par-
firi (Forforius) və əlkimyanın, makiya və digər “möcüzəli elmlər”in 
banisi Hermes Trismekistdir (Xormus). Nizami burada özünəməxsus 
ədəbi fənd işlədərək, fikirlərindən demək olar ki, bütün əsərlərində 
istifadə etdiyi mütəfəkkirləri kainatın mənşəyinə dair “elmi simpozi-
uma” toplamışdır. Bu barədə akademik Konrad yazır: “həmin adlar 
mənə nadir bir tarixi sənəd təsiri bağışlayır... Nə qədər nəhəng bir ağıl 
tutumu, nə qədər gözlənilməz bir fikir rəngarəngliyi, nə qədər heyra-
nedici bir ruh zənginliyi! Bu adlara həm də hind himnosofistlərinin 
adlarını əlavə edək. Axı, burada onlardan da söhbət gedir! Və bizim 
qarşımızda özünün bütün parlaqlığı ilə Renessans dayanmış olur!” 

Astronomiya, astrologiya, kainatın mənşəyi məsələləri Nizami 
yaradıcılığında olduqca böyük bir yer tutur. Söz oyunlarından, do-
layı deyimlərdən, alleqoriyadan, obrazlı ifadələrdən istifadə etməklə 
şair göy cisimlərini, astronomik alətləri və terminologiyanı təsvir edir. 
Öz qəhrəmanlarının həyatından söz açarkən şair onlara uyğun qoros-
koplar tərtib edir ki, bununla da özünün münəccimlikdə peşəkar bilik 
sahibi olduğunu nümayiş etdirir. 

Nizaminin əsərlərindən aydın görünür ki, o, həmin dövrün bü-
tün savadlı adamları kimi Ptolomeyin “Məcəsti” (Almaqest) və 

Evklidin “Başlanğıc” kitabları ilə tanış olmuşdur. Görünür, “Yeddi 
gözəl” əsərində adını çəkdiyi astronomik alətlərdən istifadə etməyi 
də bacarırdı. Aydın görsənir ki, göy cisimlərinin koordinatlarını 
müəyyənləşdirməkdən ötrü işlədilən üstürlabla Nizami daha yaxın-
dan tanış olmuşdur, çünki bu alət sənətkarın demək olar ki, bütün 
poemalarında xatırlanır. 

Nizami əsas etibarilə Ptolomeyin geosentrik sistem nəzəriyyəsini 
qəbul edirdi. Bu sistemin mərkəzində Yer planeti dayanır. Yer yeddi 
göy sferası ilə əhatə olunub. Bunların hər birində yeddi planetdən biri 
hərəkət edir. Həmin planetlər isə ayrı-ayrılıqda həftənin günlərindən 
və rənglərdən birinə uyğun gəlir. Ayın göydəki hərəkət yolu ərəblər 
tərəfindən Ayın dayanacağı adlanan 28 hissəyə bölünür. Öz adı olan 
hər dayanacaqda Ay bir gün ərzində bir qrup ulduzu adlayır. Ayın 
və Günəşin bürclər arasında hərəkəti və onların qarşılıqlı münasibəti 
qədim insanların təqvimlərini müəyyənləşdirirdi. Buna əsasən, in-
sanın taleyini və tarixi hadisələri əvvəlcədən müəyyənləşdirmək də 
olurdu. Nizami əsərlərinin məcazını anlamaq istəyən oxucu astrono-
miya və astrologiyanın heç olmasa, əlifbasını bilməli və şərqdə qəbul 
olunmuş istilahlardan xəbərdar olmalıdır. 

Nizaminin “Xosrov və Şirin” poemasında özü üçün tərtib etdiyi 
qoroskop vasitəsilə araşdırıcılar onun anadan olduğu ili, hətta ayı da 
müəyyənləşdirmişlər:

Fələk yaradarkən deyib mənə “şir” 
Lakin bu vücudum bir yun heykəldir. 
Deyiləm düşmənlə vuruşan şirdən 
Yetər ki, özümlə döyüşürəm mən. 

Şairin yaradıcılığında onun astroloji biliklərini kifayət qədərdir. 
Bunlardan birini nəzərdən keçirək:

Taleyi hut idi, Muştəri hutda 
Zöhrə bir ləl idi sanki yaqutda 

Ay Surda, cövzada Tir tutmuş qərar 
Mərrix də Əsəddə oldu aşikar... 

Nizami əsərlərində tez-tez yaz və payız vaxtı gecə ilə gündüzün 
bərabərləşdiyi günlər, Ağ yol, cənub və Şimal qütbləri və Avropada 
yalnız ondan beş əsr sonra kəşf olunan Saturn həlqəsi də xatırlanır. 
Nizami kainatın yaranması və dünyanın qurulması kimi məsələlərə 
xüsusi diqqət yetirir. Nizami coğrafiya sahəsində də ciddi biliklər 
sahibi olub. Onun çağdaşı olan elə bir sənətkar tapmaq olmaz ki, 
qəhrəmanları Nizaminin surətləri qədər geniş bir coğrafi məkanda 
yaşasınlar, baxmayaraq ki, dahi sənətkarın özü heç vaxt Gəncədən 
çıxmayıb. “Xəmsə”də bu ölkələr sadalanır: Azərbaycan, Çin, Tibet, 
Kəşmir, İran (Əcəm), İraq, Suriya, Livan, Yəmən, Oman, Ədən, Efi-
opiya (Həbəş, Abissiniya), Sinay, Misir, Məqrib, Rum (Yunanıs-
tan), Əndəlus (İspaniya), Muğan, Şirvan, Arran, Abxaziya (Gürcüs-
tan), Armaqan (Ermənistan), Kaşğar, Mavərənnəhr, Mazandaran, 
Xuzəndaran, Xuzistan, Cam, Kisir, Sərir, Xətay, Xorasan, Bədəxşan, 
Kimkələ, Zənzibar, İstəxr, İfrəncat, Xavəran, Dihistan, Cənd, Gilan, 
Təraz, Xittal, Kayravun, Əlburz, Gənnuj, Xəllüx, Ərk, Xəzran, Zink, 
Müqəddəs, Kəmər. Şairin poemalarında həmçinin türklər, ruslar, ab-
xazlar, ermənilər, franklar, nubiylər, soqdilər, saklablar (slavyanlar), 
yəhudilər, bərbərlər, zinclər və başqa tayfalar və xalqlar haqda danı-
şılır.

Nizami şimali Afrika, cənubi Avropa, Levanta, Ərəbistan, İran, 
Qafqaz, Volqaboyu, Orta Asiya, Hindistanda yerləşən onlarla şəhər 
adı çəkib. Bunların arasında onun doğma şəhəri Gənçə və Bərdə, 
Dərbənd, Tiflis, Çaç (Daşkənd), Buxara, Səmərqənd, Herat, Xarəzm, 
Bağdad, Məkkə, Şam (Dəməşq), İsgəndəriyyə, Xəllüx, Mədain (Kte-
sifon), Lahor, Fərxar (Fəlqar), Kirmanşah (Kərmənxan), Alan, Bəlx, 
Mərv (Şahican), Zəncan, Xotən, Yaqma, Rey, İsfahan, Mosul, Babil, 
Yerusəlim, Qəznə, Fur, Nişapur, Şəhrur, Bulqar, Tus, Kürkan, Burtas, 
Kisur, Xəzran, Bushaq, Xar, Bəsrə, Tamuz, Vaş və başqaları da vardır. 

Nizaminin rəngkarlıq, xəttatlıq və xüsusən də musiqiyə dair 
zəngin bilikləri belə bir ehtimal irəli sürməyə imkan verir ki, həmin 
fənlər şairin bitirdiyi mədrəsənin tədris proqramlarına daxil olmuş-
dur. Nizaminin poemalarına əsasən, Azərbaycanın və müəyyən qədər 
də bütün Şərqin musiqi həyatının demək olar ki, bütün sahələrinə 
dair ətraflı məlumat almaq mümkündür. Nizami muğamlardan, 
təsniflərdən, xalq mahnılarından, müğənnilərdən, musiqiçilərdən, 
rəqqasələrdən və çox sayda musiqi alətlərindən bəhs edir. 0, melodi-
ya, lad, ritm, harmoniya, modulyasiya kimi musiqi istilahlarını işlədir. 
Azərbaycan klassik poeziyası ilə musiqi sıx surətdə bir-biri ilə bağlı 
olmuşdur. Qəzəl qadına, yaxud onun şəxsində Allaha məhəbbətdən 
şeir yazan şair adətən, klassik muğamlardan yaxşı baş çıxarır, bəzən 
öz qəzəllərini muğam üstündə oxuya da bilirdi. 

Deyildiyi kimi, Nizami öz poemalarında bir çox muğam və 
mahnıları xatırlayır. Təkcə “Xosrov və Şirin” poemasında məşhur 
müğənnilərdən Barbəd və Nəkisa otuz mahnı və səkkiz muğam ifa 
edirlər. Bu mahnılar (təsniflər) arasında “Küləyin bəxş etdiyi xəzinə”, 
“İnci pərdə”, “Şirin içki”, “Siyavuşun intiqamı”, “Şirinin bağçası”da 
vardır. Rast, İraqi, Novruzi, İsfahani, Üşşaq, Rahavi, Zirifkan, Hi-
sari kimi muğamlar da həmin poemada xatırlanır. Ola bilsin ki, adı 
çəkilən mahnılar “Xosrovani” tipli hansısa bir silsiləyə daxil olmuş-
dur. Qeyd edək ki, Nizaminin müasiri və həmyerlisi Əbu bəkr ibn 
Xosrov əl-Ustad Gəncəvinin “Munisnamə” kitabında otuz mahnıdan 
ibarət “Xosrovani” silsiləsi sadalanır. Maraqlıdır ki, həmin mahnıların 
bir çoxunun adları “Xosrov və Şirin”də çəkilənlərlə oxşardır. 

Nizami öz dövründə tibb, anatomiya və farmakologiya üzrə ya-
radılmış əsərlərlə, xüsusən, orta əsr həkimlərindən Qalen, Razi, İshaq 
ibn Hüneyn, İbn-Sinanın əsərləri ilə tanış olmuşdur. 0, şahmat və nərd 
kimi oyunları çox xoşlamışdır və tez-tez bu oyunların istilahlarından 
istifadə edir:

İndi ki, döyüşün şahmat taxtasına atılmısan, 
Atını irəli sür, topunla zəfər zərbəsi endir. 

Öz dövrünə görə, kamil təhsil almış Nizami görünür, bununla 
kifayətlənməmiş, Gəncənin “ağzına qədər dolu olan” kitabxanaların-
da biliklərini artırmışdır: 

Dedim ki, bir əsər yaradım gərək 
İncə naxışlarla kəsilsin bəzək 
Dünyada nə qədər kitab var belə 
Çalışıb, əlləşib gətirdim ələ. 
Ərəbcə, dəricə, yeri düşərkən 
Buxari, Təbəri əsərlərindən 
Oxudum, oxudum, sonra da vardım 
hər gizli xəznədən bir dürr çıxardım, 
Əlimə yetişən har bir viraqdan 
Nüsxələr bağladım mən zaman-zaman. 
Onda ki, fikrimi saldım sahmana 
Dedim ki, qoy onu duzum dastana, 

Bütün bunlarla yanaşı Nizaminin əsərləri həm də Azərbaycan xal-
qının orta əsrlər etnoqrafiyası üzrə bir ensiklopediyadır. Alimlər bu-
rada çağdaş etnoqrafiya baxımından onları maraqlandıran bir çox su-
allara cavab tapa bilərlər. Bu əsərlərdə ölkənin təsərrüfat həyatından 
və maddi mədəniyyətindən tutmuş ailə və nikah məsələlərinə qədər 
hər şey öz əksini tapıb. Akademik Y. E. Bertelsin yazdığına görə: 
“Əgər nəzərə alsaq ki, bütün bu biliklərə möhtəşəm bir poetik istedad 
da əlavə olunub, aydın olar ki, saray şairliyi yoluna keçsəydi, Niza-
mi başgicəlləndirici bir tərzdə sürətli müvəffəqiyyət qazana bilərdi.” 
Ancaq Nizami saray şairliyi yolunu tutmur və heç zaman Gəncədən 
qırağa çıxmadan burada yaşayır. 

Nizaminin həyatından bəhs edənlər material qıtlığı üzündən bu 



17

Nizami məqbərəsinin tarixi və taleyi

və ya digər bir tərzdə onun “Xəmsə” adlanan poemalarının yazılma 
mərhələlərindən istifadə edirlər. 

İlk böyük əsəri olan “Sirlər xəzinəsi”ni (“Məxzənül-əsrar”) Niza-
mi otuz yaşını azca keçdikdən sonra yazır. Bu, XII əsrin yetmişinci 
illərinə təsadüf edir. Bu vaxt o, artıq şairlər əhatəsində istedadlı şair, 
gözəl lirik şeirlər müəllifi kimi tanınırdı. Şair bu poemanı kiçik Asiya-
dakı Ərzincan ölkəsinin hökmdarı Fəxrəddin Bəhramşah ibn-Davuda 
(1166-1225) həsr edir. Nizami özü əsəri şahın yanına aparmaq istəsə 
də, həmin bölgədə gedən hərbi əməliyyatlar buna imkan vermir. 
Səlcuq tarixçisinin yazdığına görə, poemanı oxuyandan sonra Bəhram 
şah demişdi: “Əgər mümkün olsaydı, mən bu əsərin mirvari kimi 
sapa düzülmüş misralarının müqabilində bütöv bir xəzinə hədiyyə 
edərdim. Çünki bu əsərin sayəsində mənim adım dünya durduqca 
yaşayacaq.” 

“Sirlər xəzinəsi” şairin yaradıcılığında mühüm yer tutur. Əgər 
onun sonrakı dörd poeması daha çox müasir romana (roman-poe-
ma) uyğundursa, bu əsər əxlaq və insan davranışının qaydalarından 
bəhs edən nəsihətamiz hekayə və novellalardan təşkil olunmuşdur. 
Bu əsər daşıdığı məna yükünə, dini və sufi-mistik fəlsəfi fikir tutu-
muna görə onun digər əsərlərindən fərqlənir. “Sirlər xəzinəsi” şairə 
hələ sağlığında böyük şöhrət gətirmiş və bütün Şərq ölkələrində ona 
nəzirələr yazılmışdır. 

Nizami artıq məşhur bir şairdir. 0 vaxtlar hökmdarlar belə şair və 
alimləri ya saraya dəvət edir, yaxud da öz himayələrinə götürürdülər. 
Bəzən şairə təqaüd kəsir, qiymətli hədiyyə verir, yaxud da torpaq ba-
ğışlayırdılar. Həmin dövrdə Nizamiyə kimin himayədarlıq etdiyi bizə 
məlum deyil, ancaq qeyri-adi hədiyyələrdən biri haqqında məlumat 
şairin həyatı ilə maraqlananların hamısına bəllidir. Çünki bu bəxşiş 
şairin ömründə dərin izlər buraxmışdır. Dərbənd Hökmdarı-Dara 
Müzəffər əd-Din Nizami istedadına heyranlığının nümunəsi kimi 
şairə Afaq adlı gözəl qıpçaq qızı göndərir.   

Təqribən 1173/74-cü ildə şair Afaqla evlənir. Afaq şair üçün bü-

tün əsərlərində tərənnüm edəcəyi qadın idealına çevrilir. Bir çox 
tədqiqatçılar belə hesab edirlər ki, məhz Afaqa olan məhəbbəti Niza-
minin yaradıcılığına yeni axar gətirir. Elə həmin il onların Məhəmməd 
adlı oğlanları anadan olur. 1180-ci  ildə Afaq ölür. Bu hadisədən çox 
keçməmiş İraq-səlcuq sultanı III Toğrul (1177-1194) böyük muzd 
müqabilində Nizamiyə sevgi mövzusunda poema yazmağı sifariş 
edir. Tərki-dünya həyat tərzi keçirsə də, şair bu sifarişi qəbul edir. 
Əslində isə bunun arxasında şairin sufi dünyagörüşünün rəmz və al-
leqoriyaları dayanırdı.

“Xosrov və Şirin” Sasani şahzadəsi, sonra isə məşhur şahlardan 
olmuş II Xosrovun alban şahzadəsi Şirinə olan faciəli eşqinə həsr edil-
mişdir. Nizami öz qəhrəmanlarının fikir və əməllərini böyük ustalıqla 
təsvir edir, onların davranışlarına psixoloji baxımdan izah verməyə ça-
lışır. Əsas qəhrəmanların xarakterini daha dərindən açmaq məqsədilə 
şair əsərə üçüncü bir qəhrəman da daxil edir – yüksək səviyyəli me-
mar və inşaatçı, şairin şərti olaraq, “daşyonan” adlandırdığı Fərhadı. 
Bu, nəcib, saf ürəkli gənc, Şirinin eşqi yolunda canını da fəda etməyə 
hazırdır. Akademik Y. E. Bertels “Xosrov və Şirin” poeması haqda 
yazırdı ki, bu, “nəinki Azərbaycan, həm də dünya ədəbiyyatının şah 
əsərlərindəndir. Yaxın Şərq ədəbiyyatında ilk dəfə olaraq, insan bütün 
ziddiyyətləri və təzadları ilə tərənnüm olunur.” 

Nizamidən sonra Şərqin onlarla istedadlı şairi bu mövzuya üz tu-
tur. Onların arasında Hindistanlı Əmir Xosrov Dəhləvi və özbək şairi 
Əlişir Nəvai kimi görkəmli şairlər də var. Nizami öz poeması üçün 
faktiki materialı Azərbaycan folklorundan götürmüşdür. Onun bu 
əsərindən sonra həmin mövzu xalq arasında daha da populyarlaşmış 
və bizim günlərə qədər xalq rəvayəti kimi gəlib çatmışdır. 

Afaqın ölümündən bir qədər keçəndən sonra Nizami ikinci dəfə 
evlənir, lakin yenə də taleyi ona yar olmur. Şairin ikinci arvadı 1188-ci  
ildə rəhmətə gedir. Elə həmin il də Nizami şirvanşah II Əxsitandan 
yeni poeması üçün sifariş alır. Şirvanşah xahiş edir ki, şair nakam 
sevgililər Leyli və Məcnun haqqında ərəb əfsanəsini nəzmə çəksin. 



19

Nizami məqbərəsinin tarixi və taleyi

İlk əvvəl Nizami bu sifarişi rədd etmək istəyir, çünki onun fikrincə, 
bu süjet də ərəb səhrasının qumları kimi qurumuş və cansız hala 
gəlmişdi. Lakin oğlu Məhəmmədin təsiri altında bu sifarişi də qəbul 
edir. Leyli və Məcnun haqqında yazılı və şifahi rəvayətlərin hamısı ilə 
tanış olduqdan sonra mövzu şairi daha çox çəkməyə başlayır. Həmin 
əsər də ilin sonuna artıq hazır olur. 

Poemada Qeys və Leylinin məktəbdə başlayan və uzun illər da-
vam edən, onların valideynlərinin yaratdıqları maneələrə baxmaya-
raq get-gedə daha da şiddətlənən dəlicəsinə sevgisi tərənnüm olunur. 
Bu sevginin ucbatından Qeys Məcnun “dəli” ləqəbi qazanır. Leyli isə 
eşq dərdindən dünyadan köçür və bu nakam məhəbbət Məcnunu da 
məhv edir. 

“Leyli və Məcnun” poemasına da xeyli nəzirələr yazılmışdır və 
həmin ənənə bu gün də davam etməkdədir. Bunlardan ən qədimi 
Azərbaycan dilində Həqiqi Təbrizi (1512) tərəfindən yazılmışdır. 
Əsərin yeganə nüsxəsi Britaniya muzeyində saxlanılır. Həmin möv-
zuda Əmir Xosrov, Əlişir Nəvai və Məhəmməd Füzulinin yazdığı 
əsərlər Şərqdə daha çox şöhrət qazanmışdır. 

Şair öz yazdığına görə 1196-cı il iyulun 31-də gecə yarısı dördün-
cü poeması olan “Yeddi gözəl”i də bitirir. Həmin əsərin sifarişçisi 
Ağsunqurilər sülaləsindən olan Əla əd-Din Körpə Arslan (1174-1207) 
idi. Nizami əsərdə ondan başqa oğlanları Nüsrət əd-Din Məhəmməd 
şahı və Əhməd şahı da xatırlayır. 

“Yeddi gözəl” üzərində işini bitirən kimi, bəlkə də daha tez Niza-
mi yeni bir əsərini yazmağa başlayır. Şairin “İskəndərnamə” adlandır-
dığı bu kitab iki hissədən ibarətdir: “Şərəfnamə” və “İqbalnamə”dən. 

Öz həcminə görə, şairin ən iri əsəri olan poemanın birinci hissəsi 
Makedoniyalı İskəndərin həyatını, müharibələrini və onun göstərdiyi 
igidlikləri təsvir edir. Kitabın ikinci hissəsində isə İskəndər işğalçı şah-
dan filosof hökmdara, peyğəmbərə çevrilir. İskəndər dünyanı gəzib 
insanlara həqiqəti öyrətməlidir. O, uzun müddət səyahət edəndən 
sonra şimal-şərqdə yerləşən gözəl bir ölkəyə çatır. Burada hakimiyyət 

də, kasıb-varlı da yoxdur. Burada istismarçı da, istismar olunan da, 
oğurluq və yalan da yoxdur. Burada insanlar xəstələnmirlər, qocalıb 
öz əcəlləri ilə ölürlər. 

Nizami 1209-cu il mart ayında dünyasını dəyişib. Vəfatının dəqiq 
tarixi 30-cu illərdə tapılmış baş daşına əsasən müəyyənləşdirmək 
mümkün olub. Bir çox başqa şeyxlər kimi Nizaminin vəfatından son-
ra onun məzarı üstdə məqbərə tikilir. Ehtimal etmək olar ki, məzara 
kimsə qulluq edir və lazım gələndə onun təmiri ilə məşğul olurmuş. 
Buna baxmayaraq, şairin məzarı XIX əsrdə artıq yarıdağılmış bir 
vəziyyətdə idi. Bakıxanovun verdiyi məlumata görə, Qarabağ xanlığı-
nın tanınmış tarixçisi Mirzə Adıgözəl bəy onu bərpa etmək cəhdində 
olmuşdur. 1875-ci  ildə fars vəliəhdi Fərhad Mirzə Qacar özünün 
“Yol bələdçisi” kitabında da göstərdiyi kimi, böyük şairin ziyarətinə 
gəlib. O, yazır: “Biz daha yeddi verst yol gedəndən sonra çox da bö-
yük olmayan bir günbəz gördük. Günbəz yarıuçmuş bir vəziyyətdə 
idi. Bu şeyx Nizaminin məzarı idi. Buradan Gəncəyə yeddi verst 
qalırdı. Mən tələsə-tələsə məzara doğru getdim. Ancaq yaxınlıqda-
kı postun qarovulçuları günbəzin üstünə o qədər ot yığmışdılar ki, 
içəri keçmək mümkün olmadı.” Bizim əsrin əvvəllərində, görünür, 
məqbərənin qalıqları hələ də var idi. Çünki görkəmli rəssam Şmerlinq 
“Molla Nəsrəddin” jurnalının 1908-ci  ildə çıxmış 51-ci  sayında onun 
təsvirini vermişdir. 

Şairin 800 illik yubileyi ərəfəsində onun məzarı üzərində on beş 
metr hündürlüyündə məqbərə quruldu. Nizaminin 850 illik yubileyi 
keçirilərkən bu da uçurularaq, formaca həmin məqbərəyə oxşasa da, 
mərmər və qranitdən yonulmuş əzəmətli yeni məqbərə tikildi. 

Bu müddət ərzində Nizaminin şöhrəti artıq Şərq dünyasının 
sərhədlərini çoxdan aşmışdı. Onun əsərləri dünyanın demək olar, 
bütün dillərinə tərcümə olunmuşdur və istər ayrı-ayrı mütəxəssislər, 
istərsə də bütöv elmi təşkilatlar tərəfindən öyrənilir. Onun yaradıcılığı 
yazıçı, dramaturq, bəstəkar və rəssamların ilham mənbəyinə çevrilmiş-
dir. Bu, xüsusilə Şərq sənətkarlarına aiddir. Dünyanın ən möhtəşəm 

muzeylərində Bağdad, Təbriz, Herat, Qəzvin, Şamaxı, Buxara, Nax-
çıvan, Dehli, Qahirə rəssamlarının “Xəmsə” mövzularında işlənmiş 
miniatürləri və tətbiqi sənət nümunələri indiyə qədər saxlanmaq-
dadır. Dünyanın kitabxana və muzeylərində Nizami “Xəmsə”sinin 
yüksək ustalıqla işlənmiş 900-dən artıq nüsxəsi saxlanır. Bunların 
arasında bir nüsxə xüsusilə seçilir. Həmin nüsxə 1543-cü ildə Səfəvi 
şahlarından I Təhmasib üçün Şah İsmayıl Xətai dövründə Təbrizdə 
Uzun Həsənin məşhur kitabxanasının əsasında qurulmuş yeni kitab-
xananın nəzdindəki emalatxanada işlənmişdir. Onun bəzədilməsində 
Azərbaycan xəttatlıq və miniatür məktəbinin ən görkəmli simaların-
dan Şah Mahmud Nişapuri, Ustad Sultan Məhəmməd, Ağa Mirək, 
Mir Müsəvvir, Mir Seyid Əli, Müzəffər Əli kimi sənətkarlar məşğul 
olmuşdur. Həmin əlyazma Britaniya muzeyində saxlanır. Gələcək 
nəsillər üçün başqa bir qiymətli nüsxə 1239-cu ildə Gəncə xəttatı 
Fəzlullah ibn Məhəmməd ibn Ömər tərəfindən işlənmiş “Sirlər 
xəzinəsi”dir ki, bunu da professor Rüstəm Əliyev Londondakı “India 
office” kitabxanasında aşkara çıxarmışdır. Onun mülahizəsinə görə, 
həmin nüsxə Nizaminin özünün əlyazmasından da köçürülə bilərdi 
ki, bu da ən qədim əlyazma hesab oluna bilər.

ŞEYX NİZAMİNİN  QƏBRİ ÜZƏRİNDƏ UCALDILMIŞ 
MƏQBƏRƏNİN TARİXİNƏ  BAXIŞ

Müsəlman şərqində istər islamaqədər, istərsə də islamdan sonra-
kı dövrlərdə böyük şəxsiyyətlərin dəfn edildiyi qəbirlərin üzərində 
türbələr, məqbərələr ucaldılmış və bu məkan xalqın inam-inanc yerinə 
çevrilmişdir. Təkcə dini xadimlərə deyil, həm də ədəbiyyat, fəlsəfə və 
digər sahələrdə tanınmış böyük mütəfəkkirlərə türbə və məqbərələrin 
ucaldılması şərq xalqlarının mədəni və mənəvi dəyərlərə böyük 
hörmətlə yanaşdığının göstəricisi kimi qiymətləndirilməlidir. Buna 
misal olaraq Firdovsinin, Əttarın, Mövlana Cəlaləddin Ruminin, Ha-
fizin, Sədinin, Xəyyamın və sair böyük mütəfəkkirlərin məqbərələrini 
göstərmək olar. Adları çəkilən şəxsiyyətlərin daha çox elm və irfan 

aləminin nümayəndələri olmalarına baxmayaraq, onların məqbərələri 
uzun müddətdir ki, insanlar üçün böyük bir mənəvi həyat məktəbi 
əhəmiyyətini kəsb etməkdədir.

Belə müqəddəs ocaqlardan biri də öz möhtəşəm əsərləri ilə təkcə 
türk və Şərq dünyası üçün deyil, bütövlükdə bəşəri sivilizasiya üçün 
maddi, mənəvi abidə yaratmış  Şeyx Nizaminin XIII əsrin əvvəllərində 
Gəncədə ucaldılmış məqbərəsidir. Bu müqəddəs məkan tikildiyi ilk 
gündən elm, irfan əhlinin mənəvi zövq məkanına və  ziyarətgahına 
çevrilmişdir. 

Bir sıra tədqiqatçılar Nizami məqbərəsinin yerləşdiyi ərazinin Qı-
zıl Arslan tərəfindən ona hədiyyə edilmiş Həmdünyan kəndi olduğu 
fikrini irəli sürmüşlər [24].  Lakin bu fikir tam şəkildə öz elmi təsdiqini 
tapmamışdır. Çünki yerli əhali tərəfindən “Şıx düzü” adlandırılan 
məqbərənin yerləşdiyi ərazidə aparılan arxeoloji qazıntılar buranın 
Həmdünyan  kəndi olmadığını isbat etmişdir. 

S.Şükürov yanlış olaraq Nizami məqbərəsinin artıq XIV əsrdə 
bərbad vəziyyətdə olduğunu yazmışdır [27, 12]. Şübhəsiz, 1221-ci ildə 
tatarların, 1231-ci ildə monqolların, 1386-1405-ci illərdə Teymurilərin 
Azərbaycana təşkil etdikləri hərbi yürüş və basqınları Nizami qəbrinə 
də ciddi ziyan vura bilərdi, lakin tutarlı mənbələr qəbrin XIV əsrdən 
bərbad vəziyyətdə olması ilə bağlı fikirlərin yanlış olduğunu göstərir. 

S.Şükürov məqbərənin məhz XIV əsrdən bərbad vəziyyətdə olma-
sı ilə bağlı yanlış  fikrini isbatlamaq üçün XIII əsrin sonu − XIV əsrin 
əvvəllərində yaşamış şair Təmkin Şirvaninin Nizaminin qəbrinin acı-
nacaqlı halına qüssələndiyini və buranın XX yüzilliyə qədər bərbad 
halda qaldığını qeyd etmişdir. Əvvəla qeyd etməliyik ki, Təmkin Şir-
vani adlı şair XIII əsrin sonu − XIV əsrin əvvəllərində deyil, XVI əsrdə  
yaşamış məşhur səyyah Hacı Zeynalabdin Şirvanidir. Belə ki, Hacı 
Zeynalabdin Şirvani “Təmkin” təxəllüsü ilə şerlər yazmışdır. Misal 
olaraq onun aşağıdakı şeirini göstərmək olar:

Çox yollar kəsdik, sınadıq hər cür elmi, hikməti,
Eşqdən savayı görmədik bir gözəl fəziləti.

Soruşdum: nədir bu dünya həm də ondakı amal,
Ağıl dedi: Dünyada nə var hamı yuxudur xəyal 
[29, 149-330].

  
Nizami məqbərəsinin XIV əsrdən etibarən XX əsrə qədər bərbad 

vəziyyətdə qalması kimi iddiaların irəli sürülməsi, hər şeydən öncə, 
bu məqbərənin xalq arasında heç də böyük əhəmiyyətə malik ol-
maması haqqında yanlış fikirlərin yaranmasına səbəb olmuşdur. 
Azərbaycanın görkəmli alimi və Nizami irsinin tanınmış tədqiqatçısı, 
akademik Həmid Araslı Nizami məqbərəsinin uzun müddət böyük 
bir ziyarətgah olması haqqında aşağıdakıları qeyd etmişdir: “Niza-
mi öldükdən sonra qəbri ziyarətgaha çevrilmiş, onun öz kəndinin 
gəlirlərindən başqa bizə məlum olmayan hökmdarlar və ya bivaris 
ölən adamlar tərəfindən bu məqbərəyə vəqflər edilmişdir. XVI əsrdə 
bu məqbərə çox gəlirli vəqfi olan, gəlib gedənlərə və yoxsullara hər 
gün yemək verən, müdərrisləri təmin edən bir xeyriyyə ocağı olmuş-
dur” [2]. Hətta bir sıra mənbələrə görə, Şeyxin qəbri üzərində qurul-
muş böyük ziyarətgahda müxtəlif təriqətlərə məxsus olan dərvişlər, 
mütəsəvviflər və mövləvilər guşanişinlik etmişlər [31]. 

Mir Mehdi Xəzaninin “Kitabi-tarixi Qarabağ” əsərində verdiyi 
məlumata görə, Nizaminin qəbri üzərində ucaldılmış ziyarətgaha 
o qədər nəzir-niyaz yığılırmış ki, vəsaitin siyahıya alınıb məscidə 
göndərilməsi üçün ruhanilər tərəfindən oraya “mücavir” adlandırılan 
bir nəfər təhkim edilmişdir [31].

Demək, buradan aydın olur ki, həqiqətən də Nizaminin qəbri 
uzun müddət möhtəşəm bir ziyarətgah kimi xalqımızın, eyni zaman-
da digər Şərq xalqlarının mənəvi aləminin zənginləşməsində mühüm 
rol oynamışdır.



24

Nizami məqbərəsinin tarixi və taleyi

ŞEYX NİZAMİ MƏQBƏRƏSİNİN 
BƏRBAD VƏZİYYƏTƏ DÜŞMƏ SƏBƏBLƏRİ

Millətimizin bir çox mənəvi dəyərləri və abidələri kimi Nizami 
məqbərəsinin də bərbad vəziyyətə düşməsinin əsas səbəbi İran, Os-
manlı və Rusiya imperiyalarının bilavasitə Qafqazda yeritdiyi işğal-
çılıq siyasəti ilə bağlı olmuşdur. Bu istiqamətdə tədqiqat işi aparmış 
və onun nəticəsini “Şair Nizaminin qəbri” adlı məqalədə çap etdir-
miş V.V.Bartold Nizaminin qəbri ilə bağlı ilk qaynaq haqqında bun-
ları qeyd etmişdir: “Mənbələrdə Nizaminin məqbərəsi haqqında ilk 
məlumat 1606-cı ilə aid edilməkdədir. Lakin həmin qaynaqda onun 
kim tərəfindən tikildiyi, zahiri quruluşu haqqında heç bir məlumat 
verilməmişdir” [37, t.2, ç.1, 784-785]. Əslində V.V.Bartold məqbərə 
haqqında ilk qaynağın 1606-cı ilə aid olduğunu aşkar etməklə, 
məqbərənin bərbad vəziyyətə düşməsi ilə bağlı böyük bir mətləbin 
üstünün açılmasına təkan vermişdir. Belə ki, V.V.Bartoldun göstərdiyi 
tarixdə, yəni 1606-cı ildə I Şah Abbas Gəncəyə hərbi yürüş təşkil et-
miş və şəhəri dağıdaraq əvvəlki ərazisindən təqribən yeddi kilo-
metr kənarda (indiki Gəncənin ərazisi) məşhur alim və memar Şeyx 
Bəhaddin Amulin layihəsi əsasında Abbasabad adlı yeni şəhər saldır-
mışdır. Şübhəsiz, bu hərbi yürüşün nəticəsində qədim Gəncənin digər 
maddi və mənəvi abidələri kimi Nizami məqbərəsinə də ciddi ziyan 
vurulmuşdur. 

İslamı qəbuletmə tarixi min iki yüz ildən artıq bir müddət olan 
Gəncənin ən qədim məscidinin 500 yaşı olması  I Şah Abbasın qədim 
şəhərin məscidlərini və digər məbədlərini də yer üzündən sildiyi-
ni göstərir. Çox ehtimal ki, I Şah Abbas bütün bunları etməklə bir 
müddət Osmanlı türklərinin nəzarəti altında qalan Gəncənin sima-
sını dəyişməyə cəhd göstərmişdir. Məhz buna görə hazırkı Gəncədə 
qədim tarixi tikililərin böyük əksəriyyəti I Şah Abbasın adı ilə bağlı-
dır.

V.V.Bartoldun Nizaminin məqbərəsi haqqında ilk qaynaq hesab 
etdiyi 1606-cı ilə aid edilən mənbədə məqbərənin hansı tarixdə və kim 

tərəfindən inşa edilməsi ilə bağlı heç bir bilginin olmaması bu qayna-
ğın məqbərənin tarixini deyil, onunla əlaqəli hansısa bir hadisəni əks 
etdirdiyini göstərir. Məqbərənin yerləşdiyi ərazidə həmin il baş ver-
miş ən mühüm hadisə isə İran hökmdarı I Şah Abbasın Gəncəyə təşkil 
etdiyi dağıdıcı hərbi yürüşüdür. “Tarixi-aləmi-arayi-Abbasi” (Dünya-
nı bəzəyən Abbasın tarixi) əsərinin müəllifi İskəndər bəy Münşinin 
1606-cı ildə I Şah Abbasın Gəncəyə yaxınlaşmış ordusunun Nizami-
nin qəbri ətrafında düşərgə salması haqqında verdiyi məlumat isə yu-
xarıda qeyd edilənləri bir daha təsdiqləməkdədir [31].

1752-ci ildə Nizami məqbərəsinin ətrafında  Hacı Çələbi ilə Gür-
cüstan valisi arasında baş vermiş döyüşdə yenidən məqbərənin 
görkəminə ciddi ziyan dəymişdir. I Şah Abbas kimi Hacı Çələbinin 
də ordusu öz düşərgəsini Nizaminin qəbri ətrafında salmışdır. Bü-
tün bunların nəticəsində isə əsl zərbə millətimizin mənəvi aləminin 
zənginləşməsində müstəsna əhəmiyyətə malik olan Şeyx Nizaminin 
qəbrinə dəymişdir. Məqbərə ətrafında baş verən digər döyüşlərdən 
fərqli olaraq bu döyüşdə Hacı Çələbinin gürcülər üzərində qələbə 
çalması ciddi ziyanla üzləşmiş məqbərənin bərpa edilməsinə təsir 
göstərmişdir. Belə ki, Mir Mehdi Xəzani özünün “Kitabi-tarixi Qara-
bağ” əsərində Hacı Çələbi tərəfindən Nizami qəbrinin bərpa edilərək 
yenidən böyük bir ziyarətgaha çevrildiyini  qeyd edilmişdir [31].

1826-cı ildə, yəni Gəncə xanlığının süqutundan sonra tarixə Ye-
lizavetpol döyüşü kimi düşən İranla Rusiya arasında baş vermiş 
müharibənin nəticəsində Nizami məqbərəsi üçüncü dəfə bərbad 
vəziyyətə salınmışdır. Sonralar isə məqbərədə təmir işləri aparılmadı-
ğı üçün daha da acınacaqlı şəkilə düşmüşdür. Qeyd etməliyik ki, Niza-
mi yaradıcılığında, daha dəqiq desək, “İskəndərnamə” məsnəvisində 
bu böyük şəxsiyyətin ruslarla bağlı söylədiyi fikirlər Rusiya və İran 
qoşunları arasındakı hərbi toqquşmanın (Yelizavetpol döyüşünün) 
məhz “Şıx düzü”ndə baş verməsinin səbəbinə çevrilmişdir. 

Tarixşünaslıq ədəbiyyatında göstərildiyi kimi, Yelizavetpol dö-
yüşü ərəfəsində İran ordusuna başçılıq edən vəliəhd Abbas Mirzənin 

əmri ilə qoşun öz mövqeyini Nizami məqbərəsinin yerləşdiyi “Şıx 
düzü”ndə tutmuşdur. Bununla yanaşı, Abbas Mirzə orduda olan 
mollalara Şeyx Nizaminin “İskəndərnamə” məsnəvisində ruslar haq-
qında verilmiş bəhsi məqbərə ətrafında döyüş hazırlığına gətirilmiş 
İran əsgərlərinə oxumağı və şərh etməyi tapşırmışdır. Bir sıra İran 
tarixçiləri Qacar şahzadəsi Abbas Mirzənin ruslara qarşı apardığı ta-
rixi Gəncə döyüşü zamanı hərbi qərargahının Nizaminin qəbri yanın-
da qurmasını Nizaminin “İskəndərnamə” məsnəvisində ruslara qarşı 
aparılan üç virtual, xəyalı döyüşün həyatdakı ilk gerçək inikası kimi 
qiymətləndirmişlər [31]. Geniş mənada desək, Şeyx Nizaminin hələ 
XII yüzillikdə xəyalı şəkildə qələmə aldığı döyüşü XVII yüzillikdə şa-
irin öz qəbri ətrafında baş vermiş tarixi döyüşə bənzətmişlər.

Qacar şahzadəsinin bu hərəkətindən hiddətə gəlmiş ruslar döyüş 
əsnasında məqbərəyə ciddi ziyan vurmuşlar, sonralar isə məqbərənin 
təmir edilməsinə əngəl törətmişlər. Çünki, bəzi mənbələrdə Abbas 
Mirzə qələbə çaldığı təqdirdə Nizaminin qəbrinin günbəzini qızıldan 
tikdirəcəyini vəd etdiyi barədə məlumatlar verilmişdir. Başda imperi-
ya üsul-idarəsi olmaqla, Yelizavetpol döyüşündə rus ordusuna başçı-
lıq edən A.P.Yermolov və V.Q.Madatov kimi türkəfobiya ilə yaşayan 
hərbiçilər isə Qacar şahzadəsinin məqbərə ilə bağlı arzusunun puça 
çıxmasını uzun müddət təmin etməyə nail olmuşlar.

MİRZƏ ADIGÖZƏL BƏYİN ŞEYX NİZAMİ MƏQBƏRƏSİNDƏ 
QİSMƏN TƏMİR-BƏRPA İŞLƏRİ APARMASI HAQQINDA

Artıq Yelizavetpol döyüşündən sonra Nizami məqbərəsinin 
bərbad vəziyyətdə qalmasının tək səbəbkarı olan Rusiya imperi-
yasının rəsmi dairələri tarixin sonrakı mərhələsində bunu məhz  
millətimizin biganəliyi ilə bağlamağa cəhd göstərmişlər. Lakin tarix 
boyu öz mənəvi dəyərlərinə hörmət və sədaqət nümayiş etdirmiş mil-
li ziyalılarımız bu dəfə də şər qüvvələrin onların haqqında yaratma-
ğa cəhd göstərdiyi xoşagəlməz fikirlərin tamamilə yanlış və qərəzli 
olduğunu bacardıqları qədər əməli şəkildə sübut etməyə çalışmışlar. 

Belə ki, XIX əsrin 40-cı illərində, yəni Nizaminin 700 illiyi ərəfəsində 
Qarabağ xanlığının tarixçisi Mirzə Adıgözəl bəy məqbərənin uçmuş 
kümbəzini qismən təmir etdirməklə bu müqəddəs ocağı məhvolma 
təhlükəsindən qurtarmaq niyyətinə düşür  [36, 165].

Mirzə Adıgözəl bəyin dövlət qulluğunda tutduğu mövqe 
məqbərənin kümbəzində qismən bərpa işləri apara bilməsinə şərait 
yaratmışdır. Qeyd etmək lazımdır ki, Mirzə Adıgözəl bəy 1780-1799-
cu illərdə Rusiyanın Tiflisdə olan naziri Kovalenskinin yanında ça-
lışmış, 1816-cı ildə isə A.P.Yermolov tərəfindən Qarabağ xanı Mehdi-
qulu xanın yanına xidmətə göndərilmişdir. Geniş mənada desək, bu 
şəxsiyyət millətinə göstərdiyi xidmətləri yalnız imperiya üsul-idarəsi 
ilə olan münasibətindən istifadə edərək həyata keçirmişdir. Əslən 
qazaxlı olan Mirzə Adıgözəl bəy Nizaminin qəbrində tam kompleks 
şəkildə deyil, yalnız qismən təmir-bərpa işləri apartdığına görə və 
sonralar baxımsız qaldığı üçün məqbərə daha da bərbad vəziyyət al-
mağa başlamışdır. 

Təəssüfləndirici məsələ bundan ibarətdir ki, Mirzə Adıgözəl 
bəyin məqbərənin kümbəzində apardığı qismən bərpa işləri imperiya 
dairələri tərəfindən Qriboyedovun adına çıxarılmışdır. Çar hökuməti 
Azərbaycan mədəniyyətinə və onun ən parlaq siması olan Nizami 
Gəncəviyə qarşı loyal münasibətdə olduğu barədə yanlış fikir yarat-
maq üçün guya məqbərənin bərpası üçün qəbirdə dua və quran oxu-
maqla məşğul olan bir mollaya Qriboyedovun 1500 rubl pul verməsi 
haqqında şaiyələr yaymışdır. Sonralar bu şaiyə F.Köçərli tərəfindən 
bir fakt kimi qeyd edilmiş və beləcə tarixə düşmüşdür: “Onun (Niza-
minin) qəbrinin üzərində olan əski qünbədi, səhih rəvayətə görə, rus 
ədiblərindən məşhur Qriboyedov təshih etdirmişdir” [27, 12].

 F.Köçərli burada aydın şəkildə “səhih rəvayətə görə”, yəni düz-
gün rəvayətə əsaslanaraq bunu qeyd etdiyini yazır. Şübhəsiz ki, Niza-
mi qəbri üzərində bərbad vəziyyətdə olan kümbəzin bərpası üçün Qri-
boyedovun 1500 rubl pul verməsi rəvayətdən başqa bir şey deyildir. 
Çünki həqiqətən də həmin dövrdə Qriboyedov qəbrin kümbəzinin 

bərpasına 1500 rubl pul vermiş olsa idi, mütləq Mirzə Adıgözəl bəy 
kimi onun da bu xoşməramlı əməlini A.A.Bakıxanov qələmə al-
mış olardı. Çünki ən azı 1826-1828-ci illər  Rus-İran müharibəsində 
A.A.Bakıxanovla A.S. Qriboyedov bir yerdə İran ordusuna qarşı sa-
vaşmışdılar. Lakin A.A.Bakıxanov məqbərənin bərpası ilə bağlı yalnız 
bir nəfərin − Mirzə Adıgözəl bəyin adını qeyd etmişdir. Qriboyedo-
vun özü də Qafqazla bağlı “Yol qeydləri”ndə bu barədə heç bir şey 
yazmamışdır. 

ŞEYX NİZAMİ MƏQBƏRƏSİ  HAQQINDA 
FƏRHAD MİRZƏ  QACARIN QEYDLƏRİ

Mirzə Adıgözəl bəyin Nizami məqbərəsinin kümbəzində apardığı 
qismən təmir işlərindən sonra imperiya üsul-idarəsi  yenidən buranın 
bərbad vəziyyətə düşməsi istiqamətində fəaliyyətini genişləndirməyə 
başlamışdır. 

Bir sıra İran tarixçilərinin qeyd etdiyinə görə, 1873-cü ildə İran 
hökmdarı Nəsrəddin şah Avropaya ilk səfərini edərkən Nizami 
məqbərəsinin bərbad vəziyyətdə olduğunu görmüş və bundan 
təsirlənmişdir. 1875-ci ildə isə Nizami məqbərəsini ziyarət etmiş 
İran taxtının vəliəhdi Fərhad Mirzə Qacarın “Yol bələdçisi” kita-
bında qeyd etdikləri həqiqətən də məqbərənin imperiya tərəfindən 
bərbad vəziyyətə salınmasını əks etdirməkdədir. İndi isə bu kitab-
da qeyd olunanlara nəzər salaq: “Biz daha yeddi verst yol gedəndən 
sonra çox böyük olmayan bir kümbəz gördük. Kümbəz yarımuçmuş 
bir vəziyyətdə idi. Bu şeyx Nizaminin məzarı idi. Buradan Gəncəyə 
yeddi verst qalırdı. Mən tələsə-tələsə məzara doğru getdim. Ancaq 
yaxınlıqda yerləşən  postun qarovulçuları kümbəzin üstünə o qədər 
ot yığmışdılar ki, içəri girmək mümkün olmadı” (bax. Barat Zəncani. 
“Əhval asar və şərh məxzənul əsrar Nizami Gəncəvi”. Tehran, 1368. 
S.16-17). Demək, buradan aydın olur ki, məqbərəyə qarşı yönəlmiş 
mənfi hərəkətləri adi insanlar deyil, dövlət qulluğunda olan post qa-
rovulçuları etmişlər. Əlbəttə, onların bu hərəkəti diqqətsizlik üzündən 

baş verən bir hörmətsizlik kimi də qiymətləndirilə bilər.
İran taxtının vəliəhdi Fərhad Mirzə Qacar Nizaminin qəbrini 

ziyarət etdiyi il (1875) əslən gəncəli olan İsgəndər bəy Axundovun 
“Qafqaz” qəzetində hissə-hissə çap etdirdiyi “Səfərdə” adlı  əsərində 
də qəbrin acınacaqlı vəziyyətdə olması geniş oxucu kütləsinin 
nəzərinə çatdırılmışdır. O, qəbrin vəziyyətini bu cür təsvir etmiş-
dir: “Şeyx Nizami məzarının tağı uçub tökülmüş, üstündə ilan və 
kərtənkələlər sürünən kərpic kümbəz indi çovğun və istilərdən onun 
məzarını qoruya bilmir” [24]. Bu qeyddə müəllifin Nizamiyə olan bö-
yük sevgisi, onun məzarının acınacaqlı vəziyyətindən yaranan kədəri 
ifadə olunmuşdur.

İSMAYIL BƏY QUTQAŞINLININ VƏ SEYİD ƏZİM ŞİRVANİNİN 
ŞEYX NİZAMİNİN  MƏQBƏRƏSİNİ ZİYARƏT ETMƏLƏRİ

Şeyx Nizaminin məqbərəsi, eyni zamanda zəngin irsi həmişə 
olduğu kimi çar imperiyası dönəmində də milli ziyalılarımızın ma-
raq dairəsindən kənarda qalmamışdır. Buna misal olaraq Məkkəyə 
gedərkən İsmayıl bəy Qutqaşınlının Nizami məqbərəsini ziyarət 
etməsini və ona xitabən yazdığı sətirləri göstərmək olar: “Ey Şeyx Ni-
zami, qəbrini görüb rəhmət oxuyub ruhundan təvəqqe edirəm, ka-
malının nöqtə qədərini bizə bəxş edəsən. Rütbənə çatmaq mümkün 
deyil” [28].

Nizami məqbərəsinin acınacaqlı vəziyyətinə millətimizin böyük 
şairi Seyyid Əzim Şirvani də qüssələnmişdir. Belə ki, 1879-cu ildə Həcc 
ziyarətinə gedən Seyid Əzim Şirvani yolüstü Nizami məqbərəsini 
ziyarət etmiş və məqbərənin vəziyyətindən təsirlənərək aşağıdakı rü-
baini yazmışdır:

Ey Şeyx Nizami, ey nizamı dağılan,
Ey Gəncədə izzü ehtişamı dağılan.
Olmuşmu səninlə mən kimi aləmdə,
Beyti, evi, məktəbi, kəlamı dağılan.

Seyid Əzim Şirvaninin bu rübaisində həmin dövrdə təkcə şai-
rin məqbərəsinə deyil, həm də Nizami yaradıcılığına qarşı biganə 
münasibət hökm sürdüyü əks etdirilmişdir. Belə ki, rübaidə Nizami 
məktəbinin, kəlamının vəziyyəti məqbərənin düşdüyü acınacaqlı 
vəziyyətlə müqayisə edilmişdir. Beləliklə, Seyid Əzim Şirvani  Ni-
zami məqbərəsinə olan münasibəti, həm də şairin yaradıcılığına və 
zəngin irsinə olan münasibət kimi qiymətləndirmişdir. 

ŞEYX  NİZAMİNİN  QƏBRİNİN  
VANDALİZMƏ  MƏRUZ  QALMASI

Nizami məzarının bərbad vəziyyətə salınması ilə kifayətlənməyən 
imperiya üsul-idarəsi bu dəfə qəbrə qarşı vandalizm aktının həyata 
keçirilməsinə şərait yaratmışdır. Belə ki, 1881-ci ildə Rusiya və Avropa 
arxeoloqlarının iştirakı ilə Tiflisdə keçirilmiş arxeoloqların V qurulta-
yında çar hökuməti  Qafqazla ciddi şəkildə maraqlanan Avropa arxeo-
loqlarının bu bölgədə qazıntılar aparmalarına razılıq vermişdir. Lakin 
maraqlıdır ki, hələ qurultay ərəfəsində çar hökumətinin qeyri-rəsmi 
razılığı əsasında Avropa arxeoloqları Nizami məqbərəsi ətrafında qa-
zıntılar aparmağa başlamışdılar. Arxeoloqlar məqbərənin ətrafında 
lağım ataraq bu vasitə ilə oraya daxil olub məzarı qarət etmişdilər. 
Bundan xəbər tutan Əhmədli kəndinin əhalisi məzardan qarət olu-
nan əşyaları arxeoloqların əlindən almağa cəhd göstərmişlər. Lakin 
avropalıların vasitəsi ilə məqbərəni qarətə məruz qoyan çar hökuməti 
hadisədən xəbər tutan kimi inzibati yollarla yerli əhali tərəfindən ar-
xeoloqlardan alınan əşyaların onlara qaytarılmasına nail olmuşdur 
[18].

Çar hökumətinin dəstəyi ilə Nizami məqbərəsindən qarət olun-
muş əşyalar haqqında isə yerli əhali tərəfindən müxtəlif fikirlər 
söylənmişdir. Yerli əhalinin məlumatına görə, məqbərədən yazılı 
başdaşı, üzərində qədim kufi yazıları olan kərpiclər və digər qiymətli 
əşyalar qarət edilmişdir [22]. Hətta iş o yerə gəlib çatmışdır ki, rus 
alimlərinin özləri belə bu vandalizm aktını pisləmişlər. Belə ki, 1887-

ci ildə İ.Ozerevski “Qafqaz” qəzetində çap etdirdiyi məqalələrinin 
birində Nizaminin qəbrinin vandalizmə məruz qaldığını ürək ağrısı 
ilə qeyd edərək çar hökumətini qəbrin bərpası istiqamətində əməli 
tədbirlər həyata keçirməyə çağırmışdır [24]. Şübhəsiz, bu fakt çar 
Rusiyasının Nizami məqbərəsinə, bütövlükdə onun şəxsiyyətinə 
və zəngin irsinə qarşı olan münasibətinin bariz göstəricisi kimi 
qiymətləndirilməlidir.

Yuxarıda qeyd edilənlər Nizami məqbərəsinin uzun müddət 
bərbad vəziyyətdə qalmasını xalqın biganəliyi ilə bağlayanların 
nə qədər yanlış fikirdə olduqlarını bir daha təsdiqləyir. Əslində 
məqbərənin bərbad vəziyyətə düşməsi millətimizin bir çox layiqli 
nümayəndələrini narahat etmiş, lakin onların bu istiqamətdə real iş 
görmələrinə müxtəlif yollarla maneələr törədilmişdir. 

NİZAMİ QƏBRİNİN BƏRPA EDİLMƏSİ  
İSTİQAMƏTİNDƏ MİLLİ ZİYALILARIN 

FƏALİYYƏTLƏRİNİ GENİŞLƏNDİRMƏLƏRİ

 XX əsrin əvvəllərindən etibarən çar Rusiyasında baş verən 
məlum hadisələr Azərbaycan ziyalıları tərəfindən Nizaminin qəbrinin 
bərbad vəziyyətdə qalmasını bir milli problem kimi gündəmə 
gətirilməsinə şərait yaradır. Millətimizin vətənpərvər ziyalıları “Mol-
la Nəsrəddin”, “Tazə həyat”, “Kaspi”, “Zaqafqaziye”, “Zənbur” kimi 
jurnal və qəzetləri vasitəsi ilə məqbərənin bərpa edilməsinin vacib-
liyini diqqət mərkəzinə çəkirlər. Bu istiqamətdə ilk əməli addımı 
Gəncə gimnaziyasında “Ana dili və Ədəbiyyat” dərsini tədris edən 
maarifpərvər müəllim və mütərcim Mirzə Məhəmməd Axundov atır. 
O, Azərbaycanda fəaliyyət göstərən mətbuat orqanlarının vasitəsi 
ilə Nizaminin qəbrinin bərbad vəziyyətdə qalmasının mühüm milli 
problem olduğunu daha qabarıq şəkildə nəzərə çatdırır və imkanlı 
adamlardan məqbərənin təmir edilməsinə köməklik göstərmələrini 
xahiş edir. Bununla yanaşı, o, özü də bu yolda real addımlar atır. Belə 
ki, o, “Tərəqqi” qəzetinin 1909-cu il 12 yanvar nömrəsində  çap etdir-

diyi “Şeyx Nizami” məqaləsində Şeyx Nizami şəxsiyyəti və yaradı-
cılığı haqqında geniş məlumat verməklə, ictimaiyyəti onun qəbrinin 
bərpası istiqamətində fəallaşdırmağa nail olmuşdur. Məhz bundan 
sonra Gəncədə  S.M.Qənizadənin “Axşam səbri xeyir olar” və “Xor-
xor” əsərləri səhnələşdirilmişdir. Tamaşanın birinci pərdəsindən son-
ra Mirzə Məhəmməd Axundovun “Tərəqqi” qəzetində çap etdirdiyi 
“Şeyx Nizaminin tərcümeyi-halı” yazısı oxunmuş və məqbərənin 
düşdüyü acınacaqlı vəziyyət onun aşağıdakı həyəcan dolu şeiri ilə 
çatdırılmışdır:

Yol kənarında bir məzari-həqir,
Dağılıb kümbəzi olub viran.
Ona məxluqdan olur təhqir,
Bağlanır kümbəzinə hər heyvan.
Mənzəri adəmə edir təsir,
Axıdır qəlbə hər dəqiqə qan.
Kimsə etməz sual: “Kimdir bu ?”,
Ona quşlar olubdu fatihəqu.
Bu xəraba məzarda aya,
Görəsən kimdi belə xar yatır ?
Kimsə etməz bunu sual əsla,
Sizə mən söyləyim, onu təqrir.
Edəsiz, ol məzarı, siz əmma – 
Layiqincə, əzizlər, təmir.
O yatan gəncəli Nizamidir,
Şüəra qisminin əzəmidir [1].

Qeyd etmək lazımdır ki, tamaşadan toplanan vəsait Şeyx Niza-
minin qəbrinin bərpasına verilmişdir. Elə həmin il Mirzə Məhəmməd 
Axundov Məmmədbağır bəy Şeyxzamanovun köməyi ilə çap etdirdi-
yi “Şeyx Nizami” kitabının titul vərəqəsində də həmin kitabın satışın-
dan toplanan məbləğin Nizami məqbərəsinin bərpasına sərf olunaca-

ğını qeyd etmişdir.  
Mirzə Məhəmməd Axundov tərəfindən atılmış bu addım Nizami 

irsinin öyrənilməsi yolunda irəli sürülmüş ilk əhəmiyyətli təşəbbüsə 
çevrildi. Belə ki, Mirzə Məhəmməd Axundovun “Şeyx Nizami” adlı ki-
tabçası şairin şəxsiyyəti və irsi haqqında kütləni məlumatlandırmaqla 
yanaşı, Nizami məqbərəsi məsələsinin milli problem olduğunu da 
ön plana çəkmiş oldu. Mirzə Məhəmməd Axundovun irəli sürdüyü 
təşəbbüsdən sonra milli özünüdərk istiqamətində fəaliyyət göstərən 
“Molla Nəsrəddin”, “Məzəli”, “Tərəqqi”, “Yeni həqiqət” “Yeni iq-
dam”, “Yeni iqbal”, “Tuti”, “Babayi-Əmir”, “Kəlniyyət” kimi jurnal 
və qəzetlərdə ziyalılarımız tərəfindən Nizami məqbərəsinin bərbad 
vəziyyətdə qalması milli problem səviyyəsinə qaldırıldı [24].

Beləliklə, Mirzə Məhəmməd Axundovun bu təşəbbüsü öz 
bəhrəsini verdi. Şeyx Nizaminin qəbrinin təmiri üçün Gəncə ilə 
yanaşı, Azərbaycanın digər bölgələrindən də pul göndərilməyə baş-
landı. Mirzə Məhəmməd Axundovun “Tərəqqi” qəzetinin 1909-cu il 23 
yanvar nömrəsində çap edilən məktubunda Şeyx Nizaminin qəbrinin 
bərpası üçün Hacı Zeynalabdin Tağıyevin 100 manat, Abbas bəy Qa-
yıbovun 10 manat, İsmayıl bəy Tağıbəyovun  10 manat, zəngəzurlu 
Bəylər bəy Mirzəyevin 25 manat, Gəncə qubernatoru Qavalovun 6 
manat və ağdamlı Paşa bəy Hacıyevin 5 manat pul vermələri qeyd 
olunmuşdur.

Nizaminin qəbrinin bərpa edilməsi, eyni zamanda irsinin təbliğ 
olunması istiqamətində geniş fəaliyyət göstərən Mirzə Məhəmməd 
Axundovun milli mənliyimizin qorunub saxlanmasında misilsiz 
fəaliyyəti ilə seçilmiş “Difai” partiyasının üzvü olması çar xəfiyə 
idarəsini təşvişə salmışdır. Çünki imperiyanın rəsmi dairələri  Mirzə 
Məhəmməd Axundovun simasında “Difai” partiyasını görür və 
məqbərə ilə bağlı onun göstərdiyi təşəbbüsü bütövlükdə difaiçilərin 
təşəbbüsü kimi qiymətləndirirdi. Məhz buna görə çar hökuməti 
nəzarəti öz əlində saxlamaq məqsədi ilə Mirzə Məhəmməd Axun-
dovu həbs edərək sürgünə göndərir və  eyni zamanda da məqbərə 

ilə bağlı olan problemə dövlət səviyyəsində toxunmağa məcbur olur. 
Beləliklə, 1912-ci ildə çar hökumətinin razılığı ilə V.Bartold “Şair Ni-
zaminin qəbri” adlı məqaləsini çap etdirir [24]. Məqalədə məqbərənin 
qısa tarixi öz əksini tapır. Çar hökuməti Nizami məqbərəsi ilə bağlı 
V.Bartold kimi tanınmış bir alimin məqaləsini çapa buraxmaqla özü-
nü bu problemlə maraqlanan tərəf kimi göstərməyə cəhd edirdi. Əsl 
hədəf isə məqbərə probleminin həlli məsələsinə Gəncə difaiçilərinin 
müdaxiləsinin qarşısının alınması idi. 

Tarixşünaslıq ədəbiyyatından məlum olur ki, çar hökuməti 
difaiçilərin milli məfkurənin dirçəlişi istiqamətində həyata keçirdikləri 
tədbirləri imperiya üçün potensial təhlükə kimi qiymətləndirmişlər. 
Məhz buna görə difaiçilərin bu problemin həllinə çalışmaları uzun 
müddət məqbərənin acınacaqlı vəziyyəti üzərindən sükutla keçən çar 
Rusiyasını hərəkət etməyə vadar edir. İmperiya rəsmiləri məqbərənin 
vəziyyəti ilə bağlı bir neçə məqalənin çap edilməsinə icazə verməklə 
özünün bu problemin çözülməsində maraqlı olduğunu göstərirdi. 
Real əməli işin aparılmasından isə söz gedə bilməzdi. Çünki məqbərə 
ilə bağlı problemin yaranmasının əsl səbəbkarı olan çar hökumətinin 
məqsədi su bulandırmaqdan başqa bir şey deyildi. Lakin bütün bun-
lara baxmayaraq difaiçilərin simasında Mirzə Məhəmməd Axun-
dovun Nizami məqbərəsinin təmiri istiqamətində həyata keçirtdiyi 
tədbirlər qismən də olsa, öz  səmərəsini verdi. Belə ki, 1911-ci ildə 
Gəncə cavanları məqbərənin qismən təmir edilməsinə nail oldular. Bu 
hadisə haqqında  tanınmış şairimiz Əli Nəzmi “Dolandı bu il də…” 
şeirində yazırdı:

Bizə verdi Gəncə cavanları təbşir,
Ki, ta olmuyalım küdurətli, dilgir.
Olundu Nizami nişangahı təmir,
Rəvadır müsəlman edə fəxr amə.

(Alxan Bayramoğlu. “Nizami Gəncəvi irsinə məhəbbətlə”. 
Ədəbiyyat qəz. 2009, 6 mart).

Əli Nəzminin qələmə aldığı bu misralar  1911-ci ildə Şeyx Niza-
minin məqbərəsində təmir işlərinin aparılması xüsusunda yeganə 
mənbə hesab olunur. Demək, bütün bunlar onu göstərir ki, Mirzə 
Məhəmməd Axundovun Şeyx Nizami qəbrinin bərpası istiqamətində 
1909-cu ildən başladığı nəhəng fəaliyyət səmərəsiz qalmamışdır. 

ŞEYX NİZAMİ  QƏBRİNİN BƏRPASI İSTİQAMƏTİNDƏ 
GƏNCƏ ZİYALILARININ FƏALİYYƏTİ 

Çar hökumətinin gizli siyasi təzyiqlərinə  baxmayaraq Gəncə ziya-
lıları Nizaminin qəbrinin bərpa edilməsi isti-qamətində fəaliyyətlərini 
dayandırmırlar, əksinə, genişləndirirlər. 1909-cu ildən başlayaraq Şeyx 
Nizaminin dağıdılmış abidəsini bərpa etmək məqsədi ilə artıq qeyri 
rəsmi şəkildə fəaliyyət göstərən “Difai” partiyasının liderlərindən 
olan Ələkbər bəy Rəfibəylinin və Mirzə Məhəmməd Axundovun 
təşəbbüsü ilə Gəncənin tanınmış ziyalıları hərəkətə keçirlər. Gəncə 
ziyalılarının bu istiqamətdə göstərdiyi bütün fədakarlıqlara baxma-
yaraq nəticə olaraq yenə də Nizaminin məzarını tam şəkildə bərpa 
etmək mümkün olmur [18]. Bunun səbəbini isə bilavasitə imperiya 
üsuli-idarəsində, onun münasibətində axtarmaq lazımdır. Lakin bu 
sahədə tədqiqat aparmış alimlərimiz hələ də Nizaminin qəbrinin 
uzun müddət ərzində acınacaqlı vəziyyətdə qalmasının əsl səbəbini 
açıqlamamaqdadırlar. Buna misal olaraq, professor Sadıq Şükürovun 
bu istiqamətdə apardığı tədqiqat işini göstərmək olar. S.Şükürovun  
Nizaminin qəbrinin tarixi ilə bağlı apardığı araşdırmalarda zəngin və 
orijinal məlumatlarla yanaşı, məntiqi cəhətdən kifayət qədər qəbul 
olunmaz məqamlar da mövcuddur. Belə ki, S.Şükürov “Gəncənin 
tarixi abidələrindən” adlı kitabının “Nizaminin qəbrinin tarixindən” 
adlanan bölməsində yazır: “Ələkbər bəy Rəfibəyovun (oxu: Rəfibəyli S.P.) 
imzası ilə 28 may 1909-cu il tarixdə “Yelizavetpolskiye qubernskiye ve-
domosti” qəzetinə göndərilən məktubunda deyilir: “Hörmətli cənab 

redaktor! “Qubernskiye vedomosti” qəzetinin 56-cı nömrəsində dərc 
olunmuş bir məqalədə deyilir ki, Yelizavetpol şəhərində Əsgər Ağa 
Adıgözəlov və Ələkbər bəy Rəfibəyovun (Rəfibəylinin-S.P.) başçılığı 
ilə görkəmli müsəlman şairi Şeyx Nizaminin dağılmış abidəsini bərpa 
etmək məqsədi ilə yeni ədəbi cəmiyyət yaranmışdır.

Bir neçə müsəlman ziyalılarının simasında, eləcə də mənim iş-
tirak etdiyim bu cəmiyyətin yaranması və onun yalnız yuxarıda 
qeyd etdiyimiz şairin – Şeyx Nizaminin məqbərəsinin tikintisi üçün 
pul toplaması doğrudur. Lakin mən təəssüf edirəm ki, hələlik bi-
zim cəmiyyətimiz var, lakin ədəbi məclisimiz yoxdur və adı çəkilən 
cəmiyyət abidə üçün həqiqətən vəsait axtarmaqla məşğuldur”.

Yenə adı çəkilən kitabda S.Şükürov qeyd edir: “Qubernator 
Əsgər Ağa Adıgözəlov Goraninin, Ələkbər bəy Rəfibəyovun (əslində 
Rəfibəylinin - S.P.) başçılığı ilə ərsəyə çıxan, lakin adı və üzvləri 
hələlik məlum olmayan bu cəmiyyətin (Nizaminin qəbrinin bərpası 
ilə əlaqədar Gəncədə yaradılmış cəmiyyət - S.P.) yeganə məqsədi ianə 
toplamaqla məqbərəni bərpa etmək idi. Bəs nə üçün şairin qəbrinin 
təmirinə ianə toplanılması seçilmişdir ?

Gəncədə məqbərənin təmirinə pulu çatan adam yox idimi? Var 
idi və onlar bunu həvəslə yerinə yetirə bilərdilər. Lakin bütövlükdə 
Gəncə sakinləri buna razılıq verməmişdir. Şəhərlilərin hamısı, eləcə 
də Azərbaycanın başqa şəhərlərində yaşayanlar istəyirdilər ki, bu 
tədbirdə hamı iştirak etsin…”

Əvvəla qeyd etməliyəm ki, Gürcüstan Respublikasının Dövlət 
Arxivində saxlanan “Yelizavetpolskiye qubernskiye vedomosti” 
qəzetinin 28 may 1909-cu il tarixli nömrəsinin surəti [14] ilə şəxsən 
tanış olduqdan sonra mənim üçün aydın oldu ki, buraya Ələkbər 
bəy Rəfibəyovun (Rəfibəylinin-S.P.) imzası ilə heç bir məktub 
göndərilməmiş və ümumiyyətlə, Nizami məqbərəsi ilə bağlı heç 
bir məqalə nəşr olunmamışdır. Digər tərəfdən, S.Şükürovun özü də 
mənbə kimi “Yelizavetpolskiye qubernskiye vedomosti” qəzetinin 
28 may 1909-cu il tarixli nömrəsinə deyil,  Q.Piriyevin ona verdiyi 

məlumata əsaslanmışdır. 
 S.Şükürov yuxarıdakı fikirləri ilə təkcə Ələkbər bəy Rəfibəyli 

kimi millətimizin qeyrətli oğluna deyil, bütün gəncəlilərə xas olma-
yan simanı onlara aid etmişdir. Ələkbər bəy Rəfibəyli və Gəncənin 
digər nüfuzlu şəxsiyyətləri I dünya müharibəsində Qars, Ərdahan və 
Ərzurumdan qaçqın düşmüş türk qardaşlarımızı öz şəxsi vəsaitləri 
ilə himayə etmişlər. Bununla yanaşı müttəfiqlərə qarşı meydanda 
təkcə savaşan Osmanlı hökumətinə maddi cəhətdən kifayət qədər 
yardımlar göstərmişlər. Hətta Nuru paşanın komandanlığı altında 
erməni və bolşevik birləşmələrinə qarşı savaşaraq şəhid düşmüş türk 
əsgərlərinin böyük bir hissəsinin dəfn xərclərini Ələkbər bəy Rəfibəyli 
öz üzərinə götürmüşdür [14]. Belə olan halda Ələkbər bəy Rəfibəyli 
kimi şəxsiyyəti Nizaminin qəbrinin bərpası qarşısında aciz qoymaq və 
bunun üçün onun ianə yığması fikrini irəli sürmək nə qədər düzgün 
olardı. Unutmamalıyıq ki, həmin dövrdə Bakının bir varlı adamının 
şəxsi vəsaiti bütün gəncəlilərin var-dövlətindən qat-qat artıq olmuş-
dur. Lakin buna baxmayaraq  erməni daşnakları Şəmsi Əsədullayevin 
evinə soxularaq talanla məşğul olmuşlar və yaxud Musa Nağıye-
vi oğurlamışlar. Bu da tarixi faktdır ki, Bakıda bu qədər milli bur-
juaziyanın nümayəndələrinin yaşamasına baxmayaraq erməni və 
bolşevik birləşmələri şəhərdə sərbəst şəkildə ağalıq etdikləri halda, 
ticarət və kənd təsərrüfatı hesabına dolanan gəncəlilərin qarşısında 
layiqli cavablarını almışdılar. Yenə də unutmamalıyıq ki, bu həmin 
gəncəlilərdir ki, öz var-yoxlarını ortaya qoyaraq millətimizin qədim 
və zəngin maddi, mənəvi dəyərlərinə və heysiyyatına toxunanları 
“Difai” adı altında birləşərək layiqincə cəzalandırmışlar, Nuru pa-
şanın etibarını qazanaraq bütövlükdə Azərbaycana qarşı yönəlmiş 
erməni və bolşevik soyqırımından xalqı xilas etmişlər, üç rəngli 
bayrağı Bakıya aparmışlar, müstəqil hökumətin formalaşmasında 
fəal iştirak etmişlər, bolşevik işğalına qarşı möhtəşəm bir üsyanla 
cavab vermişlər, son nəticədə isə milli varlığımıza qənim kəsilmiş 
bolşeviklərin ağır və dözülməz repressiyalarına məruz qalmışlar. Bəs 

belə olduqda, bu şəxsiyyətlərin bütün varlıqları ilə sevdikləri Nizami-
nin qəbrinin bərpasına ianə yığmaqları ilə bağlı S.Şükürov tərəfindən 
irəli sürülmüş fikri qəbul etmək olarmı ? Əsla yox.

Digər tərəfdən, Gəncə şəhərinin müqəddəs ziyarətgahlarından 
olan “İmamzadə” türbəsinə nəzir-niyaz vasitəsi ilə toplanan vəsait 
bu şəhərdə hər hansı bir əhəmiyyətli iş üçün ianə toplanmasının 
qarşısını almışdır. Buna misal olaraq, 1914-cü ildə Şeyx Məhəmməd 
Pişnamazzadənin fitvasına əsasən İmamzadədə və Ramazan bayra-
mında toplanmış nəzir və fitrə pullarının Gəncəyə pənah gətirmiş 
Qars, Ərdahan və Ərzurumdan qaçqın düşmüş türklərə verilməsini 
göstərmək olar [17].

S.Şükürov “Bu məlumat Q.Piriyevə məxsusdur mənbəyi ilə” 
(bax: S.Şükürov. Gəncənin tarixi abidələrindən. Gəncə 1998, s 68) 
Ələkbər bəy Rəfibəylinin Şeyx Nizaminin məqbərəsinin tikintisi 
üçün pul toplamaq üçün Əsgər Ağa Adıgözəlovla (Gorani) birlikdə 
bir cəmiyyət yaratdıqlarını da qeyd etmişdir. Maraqlıdır, SSRİ-nin 
ən böyük arxivlərində işləməsi ilə fəxr edən professor S.Şükürov nə 
üçün bu məlumatı verərkən “Qubernskiye vedomosti” qəzetinin 56-cı 
nömrəsini tapa bilməyərək “Bu məlumat Q.Piriyevə məxsusdur”, qey-
di ilə kifayətlənmişdir? Çünki qeyd etdiyimiz kimi, həmin nömrədə 
bu barədə məlumat verilməməklə yanaşı, Nizaminin məqbərəsinin 
bərpası ilə bağlı heç bir cəmiyyət də yaradılmamışdır. Sadəcə, 1905-ci 
ildən etibarən qeyri-rəsmi şəkildə fəaliyyət göstərən “Difai” partiya-
sının üzvləri məqbərənin bərpası işinin icrasına çalışmışlar və həmişə 
olduğu kimi bu dəfə də çar xəfiyyələri tərəfindən təzyiqə məruz qal-
mışlar.

Təəssüflə qeyd etməliyik ki, Rusiyada çar üsulu idarəsinin 
bolşeviklər tərəfindən süquta  uğradılması nəticəsində Azərbaycanda 
dövlət müstəqilliyi bərpa edildikdən sonra da məqbərədə təmir bərpa 
işləri aparılmamışdır. Bunun səbəbi isə qısa müddət ərzində dövlət 
müstəqilliyini bərpa etməyə müvəffəq olan milli qüvvələrin daha 
çətin və ağır problemlərlə üzləşməsi ilə bağlı olmuşdur. Bir tərəfdən 

erməni işğalının genişlənməsi, digər tərəfdən isə milli potensia-
lın daxili problemlərin həllinə istiqamətləndirilməsi Şeyx Nizamini 
məqbərəsinin bərpası məsələsini arxa plana çəkmişdir.

GƏNCƏ ZİYALILARI TƏRƏFİNDƏN 
ŞEYX NİZAMİNİN QƏBRİNİN  

KÖÇÜRÜLMƏSİ MƏSƏLƏSİNƏ DAİR

1920-ci il aprelin 28-də Azərbaycanın bolşeviklər tərəfindən iş-
ğal edilməsindən sonra hər bir sahədə olduğu kimi, uzun müddət 
millətimizin ən ağrılı yerlərindən olan Nizami məqbərəsinin bərpası 
istiqamətində də yeni tarixi bir mərhələ başlandı. Çar Rusiyasının 
strateji maraqlarını kənarlaşdırmayan,  hətta bu məsələyə ondan daha 
ciddi yanaşan bolşevik hökumətinin əsas məqsədi millətimizin tarix 
boyu yaratdığı və formalaşdırdığı maddi və mənəvi dəyərlərini bu-
xovlamaqdan ibarət olduğunu nəzərə aldıqda, sovet imperiyasının 
Nizaminin şəxsiyyətinə, zəngin irsinə olan münasibəti bizim üçün 
aydın olar. Amma bolşevik işğalından sonra da milli ziyalılarımız Ni-
zaminin məzarının bərpası istiqamətində öz fəaliyyətlərini dayandır-
mamışlar.

1922-ci ildə Mirzə Məhəmməd Axundov yenidən məqbərənin 
bərpası məsələsini gündəmə gətirərək Gəncənin çox hörmətli ziyalıla-
rından olan Cavad bəy Rəfibəylinin və Mirkazım Mirsüleymanzadənin 
dəstəyi ilə “Nizami komissiyası” adlanan komissiya yaradır. Cəmi üç 
nəfərdən ibarət olan komissiyanın əsas məqsədi  məqbərənin təmiri 
ilə məşğul olmaqdan ibarət idi [14]. Yeni bolşevik hökumətinin 
rəsmiləri bundan xəbər tutan kimi təzyiq göstərərək, komissiya-
nın qarşısına qoyduğu məqsədə çatmaması üçün müxtəlif yollar-
la maneələr törətməyə başlayırlar. Nəhayət, Gəncə ziyalıları bütün 
bəlalarımızın mənbəyinə çevrilmiş rus imperializminin Şeyx Niza-
minin məqbərəsini bərpa etməyə razılıq verməyəcəyini anladıqdan 
sonra qəbrin yerini dəyişdirmək qərarına gəlirlər. Beləliklə, 1923-cü 
ilin aprel-may aylarında Mirzə Məhəmməd Axundovun rəhbərliyi 



40

Nizami məqbərəsinin tarixi və taleyi

ilə komissiyanın üzvləri gizli şəkildə Şeyx Nizaminin sümüklərini 
məqbərədən çıxararaq Gəncənin mərkəzində yerləşən Şah Abbas 
məscidinin qabağında əvvəlcədən qırmızı kərpicdən hazırlanmış 
bir qəbirə köçürürlər [24]. Nizaminin sümüklərinin məzardan çı-
xarılması özü-özlüyündə böyük hünər tələb edirdi. Belə ki, istər 
çar, istərsə də bolşeviklərin hakimiyyəti dövründə Gəncə şəhərinin 
girəcəyində olan polis postu ənənəvi olaraq məqbərənin yaxınlığın-
da qurulmuşdur. Post patrul xidmətinin məhz burada qurulmasının 
əsas məqsədlərindən biri də məqbərəni nəzarət altında saxlamaqdan 
ibarət olmuşdur. Vəziyyətin nə qədər çətin olduğunu görən  “Niza-
mi komissiyası”nın üzvləri məzardan bir qədər uzaqda, yəni post 
qarovulçularının gözlə görə bilmədikləri ərazidən yeraltı  tağ ataraq 
məqbərəyə daxil olub sümükləri oradan çıxarmağa nail olmuşlar. Bu-
rada Gəncənin tanınmış tağ vuranı Kərbəlayi Heydərin xüsusi əməyi 
olmuşdur. Məhz onun Nizaminin məzarına doğru kənardan vurdu-
ğu yeraltı tağın sayəsində post qarovulçularının xəbəri olmadan şa-
irin sümüklərini buradan çıxarmaq mümkün olmuşdur (Kərbəlayi 
Heydərin nəvəsi Gəncə Dövlət Universitetinin dosenti Kərimov 
Heydərin xatirələrindən). 1923-cü ilin noyabr ayında “Tiflisdə çı-
xan “Yeni fikir” qəzetinin 206-cı nömrəsində dərc edilmiş Mir Abbas 
Bağırzadənin “Nizaminin qəbri” adlı məqaləsində Mirzə Məhəmməd 
Axundov, Cavad bəy Rəfibəyli və Mirkazım Mirsüleymanzadənin 
təşəbbüsü ilə  Şeyx Nizaminin qəbrində və onun ətrafında aparılan 
qazıntı işləri haqqında geniş məlumat verilmişdir. Onun verdiyi 
məlumata görə, komissiya üzvləri məqbərənin qapısının ağzında aş-
kar etdikləri bir qəbirdən çıxan sümüklərin Nizamiyə aid olduğunu 
düşünərək onları taxta yeşiyə yığırlar. Sonra sümüklərin incə və kiçik 
olması onları şübhələndirdiyi üçün məqbərə səthini qazmağa başla-
yırlar. 71 sm dərinlikdən sonra aşkar edilən ikinci səthin ətrafında 
kümbəzin qalıqları və bünövrəsi üzə çıxarılır. Bununla yanaşı, 
məqbərənin torpaq altında qalmış divarının ətrafında hündürlüyü 
təxminən 45-50 sm olan sadə bir daş, onun ətrafına isə tökülmüş göy 

qum kütləsi komissiya üzvlərini qazıntını davam etdirməyə vadar 
edir. Beləliklə, 1 m 45 sm dərinlikdən sonra aşkar olunan daş hörgü 
söküldükdə bir lağım görünür. Dağıntı nəticəsində içəriyə tökülmüş 
daş və torpaq təmizləndikdən sonra palıddan hazırlanmış dörd ayaqlı 
bir tabutda Şeyx Nizaminin kəfənə bükülmüş cənazəsi üzə çıxarılır. 
Kəfənə büküldükdən sonra həm cənazənin həddindən artıq bahalı bir 
tirməyə bükülməsi, həm də tabutun üz hissəsinin tirmə ilə sarınma-
sı Şeyx Nizaminin böyük ehtiramla dəfn edildiyindən xəbər verirdi. 
Tirmə həddindən artıq çürüdüyü üçün əl dəydikcə toz halında hava-
ya sovurulurmuş, lakin  böyük bir çətinliklə tabutun üzərindən qopa-
rılmış tirmə parçalarını saxlamaq mümkün olmuşdur.

Bir çoxları baş verən hadisənin mahiyyətinə və xırdalıqlarına tam 
varmadan Mirzə Məhəmməd Axundovun rəhbərliyi altında Şeyx Ni-
zaminin qəbrinin köçürülməsini mənfi və xoşagəlməz bir hal kimi 
qiymətləndirmişlər. Şübhəsiz, Gəncənin tanınmış ziyalılarını bu işə 
vadar edən yalnız və yalnız Şeyx Nizaminin uzun müddət təhqiramiz 
vəziyyətdə qalan məzarını qurtarmaq idi. Onlar məzarın olduğu yerdə 
bərpasına imperiya dairələrinin hər vəchlə əngəl törədəcəyini yaxşı 
dərk edərək bu işi icra etmişlər. Geniş mənada desək, vandalizmə 
məruz qalmış qəbrin həmin dövrdə yeganə xilas yolu onun yerini 
dəyişmək idi. 

Nizaminin sümüklərinin gizli şəkildə Şah Abbas məscidinin 
həyətinə gətirilməsindən xəbər tutan bolşevik hökumətinin rəsmiləri 
təşvişə düşürlər. Çünki hələ Azərbaycanda yeni qurulmaqda olan 
sovet hakimiyyəti  məscidə və ruhanilərə qəti şəkildə təzyiq göstərə 
bilmirdi. Digər tərəfdən, insanlar ibadət etdikləri yerdə Nizaminin 
məzarına və ruhuna da böyük hörmət bəsləyirdilər. Şeyx Nizaminin 
qəbrinin köçürülməsinin digər əhəmiyyəti onun məzarında qazıntı 
işlərinin məhz milli qüvvələr tərəfindən aparılması idi. Məhz onların 
sayəsində məzar açılarkən Nizami şəxsiyyəti ilə bağlı uzun müddət 
mübahisələrə səbəb olmuş bir sıra məsələlərin həlli çözülmüşdür. 
Buna misal olaraq  şairin məzarının tipi və formasının onun milli 

mənsubiyyətinin müəyyənləşməsindəki əhəmiyyətini göstərmək olar. 
Bu barədə Mirabbas Mirbağırzadə “Şeyx Nizami” adlı məqaləsində 
yazırdı: “Nizaminin cənazəsi qoyulan yer qazılıb abırma, adəti-
vəchilə qəbirlərdən olmayıb, türklər tərəfindən sapma qəbir deyilən 
əski üsulca yeraltı bir daxmadan ibarət imiş”[19]. Beləliklə, bura-
dan aydın olur ki, Şeyx Nizaminin məzarı qədim türklərin nüfuzlu 
şəxsiyyətlərini dəfn etdikləri kurqan qəbir formasında hazırlanmış-
dır. Sonrakı dövrlərdə “Şıx düzündə” aparılmış arxeoloji qazıntılar 
nəticəsində burada olan bütün məzarların türk adəti ilə hazırlanan 
sapma qəbir olduğu aşkar edilmişdir. 

Üstü torpaq qatı ilə örtülən yeraltı tikililər qədim türklərə məxsus 
olan kurqanlardır. İslamaqədərki dövrdə oğuz türkləri hörmətli 
şəxslər üçün üstü torpaq qatı ilə örtülü yeraltı tikililərdən ibarət olan 
kurqanların üzərində dairəvi çadır qururdular. İslamın gəlişindən 
sonra isə bu dairəvi çadır daş və kərpicdən tikilməyə başlamışdır. 
Beləliklə, islam xalqları arasında geniş yayılmış türbə, məqbərə və 
kümbəzli memarlıq üslubu qədim  türklərə məxsus olmuşdur ( Bax: 
Qummel Y. “Dəfn kurqanı və Qədim Gəncə”. Bakı, 1931). Demək, bu-
radan aydın olur ki, çar və sovet Rusiyasının uzun müddət xalq arasın-
da “Şıx düzü” adlandırılan ərazini nəzarət altında saxlaması burada-
kı qəbirlərin türk kurqanları üslubunda salınması ilə bağlı olmuşdur. 
Şübhəsiz ki, bu qəbirlərin forması Şeyx Nizami ilə yanaşı, Gəncə 
şəhərinin qədim türklərə məxsus olmasını nümayiş etdirməkdədir. 
Əbəs yerə Moskva tərəfindən alüminium zavodu, şəhərin zibil tullan-
tıları və ən əsası, sovet ordusunun hərbi təlim poliqonları “Şıx düzü” 
adlandırılan ərazidə salınmamışdır. Heç şübhəsiz, bütün bunların 
kökündə türkəfobiya kimi mənfi ideologiyadan doğan hisslər dayan-
mışdır.

Qazıntı zamanı komissiya üzvlərinin məqbərənin qapısının ağ-
zında aşkar etdikləri bir qəbirdən çıxan qadın sümüklərinin kimə 
məxsus olması haqqında müxtəlif fikirlər söylənmişdir. Təəssüflə 
qeyd etməliyik ki, bu fikirlərin arasında Şeyx Nizaminin təmiz və pak 

şəxsiyyətinə xələl gətirmək istəyən məqamlarla da üzləşmək olur. 
Belə ki, bəzi tədqiqatçılar sümüklərin Məhsəti Gəncəviyə aid olması 
fikrini irəli sürərək [24] Nizaminin əxlaqla zəngin olan mənəviyyatını 
kölgə altına almağa cəhd göstərmişlər. Maraqlıdır, ortodoksal sünni 
mühitində dünyasını dəyişmiş şeyxlər şeyxi məqamına yüksəlmiş 
bir şəxs ona məhrəm olmayan qadınla necə bir qəbirə qoyula bilərdi? 
Digər tərəfdən, bir sıra mənbələrdə Məhsətinin məzarının Niza-
mi məqbərəsinin ətrafında yerləşməsi qeyd olunmuşdur. Nizami-
nin məzarından aşkar edilmiş qadın sümüklərinin həqiqətən kimə 
məxsusluğu elm tərəfindən dəqiq müəyyənləşdirilməsə də, çox ehti-
mal ki, bu sümüklər şeyxə məhrəm olan bir şəxsə məxsus olmuşdur.

Gəncə ziyalıları tərəfindən yaradılmış komissiya tərəfindən Niza-
minin qəbrinin açılması və onun sümüklərinin başqa yerdə basdırıl-
ması faktı, qeyd etdiyimiz kimi, Moskvanı hiddətə gətirmişdir. Məhz 
buna görə Mərkəz sovet şərqşünaslığı vasitəsi ilə dərhal bu hadisəyə 
qiymət vermişdir. İlk öncə Akademik Bartold “Özbaşına qazıntı və 
şərqşünaslıq” adlı məqaləsində komissiya üzvlərini arxeologiya-
dan bixəbər, qeyri-peşəkar adlandıraraq, onların həyata keçirdikləri 
tədbirlərə qarşı öz ciddi etirazını bildirir. 

Qeyd etdiyimiz kimi, Moskvanı narahat edən əsas məsələ Şeyx 
Nizaminin məzarının məhz difaiçilər tərəfindən köçürülməsi idi. 
Bolşeviklər yaxşı bilirdilər ki, 1905-ci ildən etibarən qeyri-rəsmi 
fəaliyyət göstərən “Difai” partiyasının mövcudluğunu imperiya 
xəfiyyələri sübut edə bilməmişdilər. İmperiya xəfiyyələrinin axı-
rıncı ümidi partiyanın möhürünü əldə edərək, onun qeyri-rəsmi 
fəaliyyətini üzə çıxarmaq idi. Möhürü isə Şeyx Nizaminin məzarının 
köçürülməsində fəal iştirak edən Mirzə Məhəmməd Axundov öz 
cibində saxlayırdı. Nəticədə möhür xəfiyyələrin əlinə keçməsin deyə 
bu böyük şəxsiyyət tərəfindən məhv edilmişdir.  Bununla Mirzə 
Məhəmməd Axundov yüzlərlə difaiçiləri ölümdən və sürgündən xi-
las etmişdir [26]. Yuxarıda deyilənlər bir daha “Difai” partiyasının 
üzvlərinin məxfi fəaliyyətə nə qədər ciddi yanaşmalarını göstərir. 

Bütün bunlara görə də Mərkəz Gəncə ziyalıları tərəfindən Nizaminin 
məzarının Şah Abbas məscidinin həyətində deyil, gizli bir yerdə dəfn 
edildiyini güman edirdi [9].  Elə bu məqsədlə 1924-cü ilin yaz ayla-
rında “Difai” partiyasının liderlərindən olmuş Qafqazın sabiq şeyxi 
Məhəmməd Pişnamazzadə Moskva tərəfindən göndərilmiş xüsusi 
orqan əməkdaşları tərəfindən həbs edilir. Sonralar məlum olur ki, sat-
qın olduğuna görə Gəncədə  “radio” ləqəbi ilə məşhurlaşan Şükürov 
Məmməd xüsusi orqanlara Şeyx Nizaminin məzarının köçürülməsinə 
Məhəmməd Pişnamazzadənin  fitva verməsi barədə məlumat çatdır-
mışdır [21]. 

ŞEYX NİZAMİNİN SÜMÜKLƏRİNİN  
YENİDƏN ÖZ MƏZARINA QAYTARILMASI

Nizaminin qəbrinin milli ziyalılarımız tərəfindən açılmasına qar-
şı Bartoldun simasında Moskva öz mövqeyini bildirdikdən sonra 
Azərbaycan bolşevikləri fəallaşmağa başlamışlar. Azərbaycan Arxe-
ologiya Komitəsinin İdarə Heyəti 1923-cü il 26 avqust tarixli iclasın-
da Şeyx Nizaminin qəbrinin özbaşına açılaraq sümüklərinin başqa 
məzara köçürülməsini səbəb göstərərək Gəncə Arxeoloji Cəmiyyətinin 
üzvlərinə şiddətli töhmət elan etmiş və baş verən hadisənin ciddi yox-
lanılması məqsədi ilə arxeoloq Şeyxzadə  Gəncəyə ezam olunmuşdur. 
Azərbaycan Arxeologiya Komitəsinin vasitəsi ilə Gəncə ziyalılarına 
qarşı kampaniyanın hazırlanması işinə Şeyxzadənin ciddi yanaşma-
dığını görən Mərkəz respublika bolşeviklərindən oraya başqa bir 
arxeoloqun da göndərilməsini tələb etmişdir. Bu məqsədlə arxeoloq 
Yusifzadə də Gəncəyə ezam olunmuşdur [10].  1923-cü il sentyabrın 19-da 
keçirilmiş Azərbaycan Arxeologiya Komitəsinin İdarə Heyətinin icla-
sında Gəncəyə ezam olunmuş hər iki arxeoloq məruzə ilə çıxış etmişlər. 
Gəncə ziyalılarından ibarət  “Nizami  komissiyası” barəsində olan bu 
məruzə mərkəzin maraqlarına cavab vermədiyi üçün  Komitə konkret 
qərar qəbul edə bilməmişdir [10]. Şübhəsiz ki,  həm Gəncəyə ezam 
olunmuş arxeoloqlar, həm də Komitə üzvləri yaxşı başa düşürdülər 

ki, Nizaminin qəbrinin açılması və sümüklərinin başqa yerdə dəfn 
edilməsi yalnız və yalnız milli mənafe naminə icra olunmuşdur. 
Digər tərəfdən, qəbrin milli ziyalılarımız tərəfindən açılması bir çox 
həqiqətlərin xalqa çatdırılması ilə nəticələnmişdir. Misal olaraq, yu-
xarıda qeyd etdiyimiz kimi, Nizaminin qəbrinin əski oğuz üslubunda 
hazırlanması faktını göstərmək olar. Heç şübhəsiz, bu fakt çar Rusi-
yası şərqşünaslığının ənənələrinə sadiq qalan sovet şərqşünaslığının 
türklərin Qafqaza gəlmə olduğu ilə bağlı formalaşdırdığı konsepsiya-
nın yanlışlığını sübut edirdi. Məhz buna görə Moskva Gəncə ziyalıları 
tərəfindən qəbrin açılması faktı ilə barışmaq istəmirdi. 

Beləliklə, Azərbaycan Arxeologiya Komitəsi Mərkəzin istəyi ilə 
hərəkət etmədiyi üçün müəmmalı şəkildə qəflətən Komitə sədri dün-
yasını dəyişir [5].  SSRİ-nin yaradılması ilə bağlı gedən proseslərə 
başın qarışması bəhanəsi ilə bir müddət məqbərə ilə bağlı məsələ 
dondurulur. Bundan istifadə edən Moskva Nizaminin məzarı ilə bağ-
lı yeni planlar hazırlayır. Nəhayət, Moskvanın təhriki ilə məsələyə 
Dadaş Bünyadzadə qarışır. Tiflisdən Bakıya göndərdiyi məktubda 
Dadaş Bünyadzadə Şeyx Nizaminin öz qəbrində qalmasının vacibliyi-
ni, bərbad vəziyyətdə qalmış məqbərənin bərpa edilməsi üçün bütün 
xərcləri öz öhdəsinə götürəcəyini və bununla bağlı məqbərənin yeni 
planının çəkilib ona göndərilməsini qeyd edir [25]. D. Bünyadzadənin 
Bakıya ünvanlandığı məktubdan dərhal sonra Şeyx Nizaminin yeni 
qəbrində saxlanılan sümüklərinin yığılıb yenidən köhnə yerinə apa-
rılması üçün Arxeologiya Komitəsi tərəfindən Mirabbas Mirbağırzadə 
Gəncəyə göndərilir. 

1924-cü il noyabrın 28-də Mirabbas Mirbağırzadə Arxeologi-
ya komitəsinin ümumi iclasında məruzə ilə çıxış edərək, Dadaş 
Bünyadzadənin məqbərəni bərpa edəcəyini idarə heyətinin nəzərinə 
çatdırır [24]. Bu dəfə  Mirabbas Mirbağırzadə Azərbaycan ziyalıları-
nın aldadılması üçün bir vasitəyə çevrilir. Məqbərənin bərpasından 
dəm vuran Dadaş Bünyadzadə isə öz növbəsində bu işin icrası üçün 
mütləq qəbrin ətraflı tədqiqinə ehtiyacın olduğunu bildirir və bu yolla 

Moskvanın çoxdan bəri arzuladığı planın həyata keçirilməsinə şərait 
yaradır. Daha dəqiq desək, bu plan Şeyx Nizaminin qəbrinin tədqiqi 
adı altında millətimizin zəngin mədəniyyətindən xəbər verən tarixi 
əhəmiyyətli abidələri qarət etməkdən ibarət olmuşdur. Bu minval-
la 1925-ci il iyun ayının 19-da bilavasitə D.Bünyadzadənin tapşırığı 
adı altında Moskvanın sifarişi ilə C.Aleksandroviç Şeyx Nizaminin 
qəbrini “tədqiq” etmək üçün Gəncəyə göndərilir. Milli qüvvələrin 
şübhələnməməsi üçün isə bolşevik rəsmiləri tərəfindən epiqrafçı 
İ.Əzimbəyov da bu işə cəlb edilir [11]. Xoşbəxtlikdən onlara qədər 
Mirzə Məhəmməd Axundovun rəhbərliyi altında milli ziyalılarımızın 
qəbirlə bağlı olan əksər məlumatları və oradan çıxara bildikləri əşyalar 
artıq əldə olunmuşdu. Məhz buna görə əlacsız qalan C.Aleksandroviç 
məqbərə ilə bağlı məlumat əldə etmək üçün qəbrin köçürülməsində 
iştirak edən Əli Nəzmi ilə görüşmək məcburiyyətində qalır. Sonra 
isə əsasən Əli Nəzmidən əldə etdiyi məlumatları ümumiləşdirilmiş 
şəkildə “Gəncə və Nizaminin qəbri” adlı məqaləsində çap etdi-
rir. [35,32]. Şübhəsiz ki, böyük şairimiz Əli Nəzmi ziyalılarımız 
tərəfindən gizli şəkildə köçürülmüş Nizami qəbri ilə bağlı mühüm 
hadisələr haqqında C.Aleksandroviçin vasitəsi ilə Moskvanın əldə 
etmək istədiyi məlumatları tam təfərrüatı ilə verməmişdir. Əksinə, 
Şeyx  Nizaminin məzarının və cəsədinin başına açılan xoşagəlməz 
siyasi oyunları “Eylədilər” başlığı altında yazdığı şeirində obyektiv 
qiymətləndirilmişdir.

Dadaş Bünyadzadənin Nizaminin qəbri üzərində məqbərənin 
ucaldılması ilə bağlı verdiyi vədi daha da inandırıcı göstərmək məqsədi 
ilə  1925-ci  ildən başlayaraq, məzarın üzərində tikiləcək məqbərənin 
layihəsi üçün müsabiqə elan olunur. Bu məqsədlə müxtəlif layihələr 
təklif edilir. Xüsusi ilə bu işdə gənclər daha fəal iştirak edirlər. 1926-cı 
ildə Azərbaycan Politexnik İnstitutunun tələbələri tərəfindən işlənmiş 
layihə müsabiqədə birinci yeri tutur. Nəhayət ki, dövlət tərəfindən 
Nizaminin qəbri üzərində məqbərənin ucaldılması istiqamətində 
həyata keçirilən tədbirlər Azərbaycanın ziyalıları tərəfindən böyük 

rəğbətlə qarşılanır [6]. Lakin təəssüflə qeyd etməliyik ki, respublikada 
bu xoşməramlı işin əleyhinə çıxan qüvvələr də tapılır. Bu qüvvələr 
Nizaminin Azərbaycana aid olmaması və şahlara xidmət göstərməsi 
kimi yanlış və məntiqsiz fikirlər irəli sürərək məqbərənin ucaldılması-
nın lazımsız bir iş olduğunu söyləyirdilər. Nizaminin qəbri üzərində 
məqbərənin ucaldılmasının əleyhinə olanlardan biri də Zinətulla 
Nuşirəvan idi. Zinətulla Nuşirəvan bununla bağlı “Ölənlərdən əvvəl 
yaşayanları düşünməlidir” adlı məqalə yazmışdır. Onun həmin 
məqaləsinə cavab olaraq Salman Mümtaz “Kommunist” qəzetinin 
1925-ci il 28 iyul tarixli nömrəsində çap etdirdiyi “Şeyx Nizami” adlı 
məqaləsində yazır: “Bütün Şərq əzimi-şüəra və fühuli-füzəlasından 
olan Şeyx Nizami Gəncəviyə heykəl tikilməsi və abidə qurulması 
hökumətimizin asudələşdikcə çox mühüm və tarixi işlərdə göstərdiyi 
böyük müvəffəqiyyətlərindəndir ki, bunu da təbrik edirik. 

Çoxdan gözlənilən bu gözəl aləmşümul təşəbbüs təxminən üç il 
olur ki, meydana atılmış və bir ay bundan əvvəl komissarlar şurası 
tərəfindən təsdiq olmaqla bərabər, hələlik yeddi min manat da para 
təxsis edilmişdir”. 

Demək, buradan aydın olur ki, Nizaminin qəbri üzərində 
məqbərənin ucaldılması ilə bağlı Dadaş Bünyadzadənin simasın-
da Mərkəzin verdiyi vədlərin daha da inandırıcı olması üçün ilkin 
mərhələdə komissarlar şurası tərəfindən yeddi min manat vəsait də 
ayrılmışdır.

Daha sonra, Salman Mümtaz sözü gedən məqaləsində Nizaminin 
qəbri üzərində məqbərənin ucaldılmasının əleyhdarı olan və buna görə 
də Şeyx Nizamini ləkələməyə cəhd göstərən Zinətulla Nuşirəvana ca-
vab olaraq yazırdı ki, Nizami hər bir əsrin öndə gedəninin öndəridir 
və bu günə kimi hələ də heç kəs onun “Xəmsə”sinə müqabil bir əsər 
yaza bilməmişdir. Zinətulla Nuşirəvanın Nizaminin öz əsərlərini fars 
dilində yazması, şahlar qarşısında yaltaqlanması və yalançı olması ilə 
bağlı irəli sürdüyü iftira dolu iddialarını Salman Mümtaz rədd edərək 
yazmışdır: “Dahilik rütbəsinə caiz olan Nizami kimi bir nadirei-dəhri 

dünya bəyənərək təbcil etdiyi kimi, hökumətimiz də təqdir və təhsin 
etmək istəyir. Filosoflardan biri ərbabi-hünəri tanımaq da hünərdir 
– demişdir. Şeyx Nizami nə təməllüqçü və nə də yalançıdır. Bunlar 
böhtan,  iftira və yalandır. Nizami padşahlara deyil, padşahlar daim 
Nizamiyə əyilərək təzim etmişlər. Bu nöqtədə məxəz göstərmək 
üçün Nizaminin öz layəmut əsəri olan “Xosrov və Şirin”inə müraciət 
edəlim. Qızıl Arslan öz qəsrində oturaraq eyş-işrətlə məşğul ikən 
Nizaminin gəldiyini buna birdən-birə xəbər verirlər. Padşah o bö-
yük eyş-işrət üçün sazəndə, xanəndələrlə tərtib edilən məclisi filfövr 
bərhəm etdirərək…

…Nizaminin farsca yazması əgər eyib sayılarsa, bu da yanlışdır. 
Zaman, məkan, mühit nəzərə alınmalıdır. O əsrlərdə İran və Tura-
nın yetirdiyi türk məşahirinin çoxu – Əbu Nəsir Farabi, Əbu Əli Sina, 
Cəlaləddin Rumi, Şeyx Mahmud Şəbüstəri türkdilli ola-ola, farsca 
yazmışlar. Bunların səbəblərini aramalı və tədqiq etməlidir” [15].  

Nizami məqbərəsinin təmiri ilə bağlı Dadaş Bünyadzadənin si-
masında Mərkəzin verdiyi vədlərə xilaf çıxması isə heç şübhəsiz, 
bu istiqamətdə fəal mövqe nümayiş etdirən ziyalıları və gəncləri 
məyus etmiş oldu. Nəticədə isə Moskvanın ciddi cəhdi ilə Nizaminin 
sümükləri əvvəlki yerinə qaytarılır və məzarı daha da bərbad vəziyyətə 
salınır. 1929-cu ildə qəbri ziyarət etmiş akademik İ.İ.Meşşaninov bu-
radakı vəziyyətdən məyus olduğunu qeyd etmişdir [24].  

1930-cu ildə təmir-bərpa adı altında Moskvanın göstərişi ilə Şeyx 
Nizaminin qəbri yenidən açılır. Demək olar ki, həmin vaxt rus arxe-
oloqları Gəncənin qədim tarixini öz təkində gizlədən “Şıx düzündə” 
əldə etdikləri tarixi əhəmiyyətli məlumatların çox kiçik bir hissəsini 
geniş oxucu kütləsinə çatdırırlar. Nəhayət, 1939-cu ildə  Nizaminin 
qəbri üzərində müvəqqəti bir abidə qoyulur[12].  

STALİNİN RƏHBƏRLİYİ DÖVRÜNDƏ SOVET İMPERİYASININ 
ŞEYX NİZAMİ YARADICILIĞINA YENİ BAXIŞI

1930-cu illərin ortalarından başlayaraq proletariat diktaturası-
nın kulminasiya nöqtəsinə çatması millətimizin ziyalı təbəqəsinin 
ağır repressiyalara məruz qalması ilə nəticələndi. Milli potensialımı-
zı təşkil edən ziyalı təbəqənin repressiv tədbirlərlə məhv edilməsi, 
ictimai, siyasi və iqtisadi vəziyyətin gərginləşməsi milli-mənəvi 
dəyərlər sahəsinin buxovlanması prosesinə təkan verdi. Artıq yaran-
mış xoşagəlməz vəziyyət ölkədə bütün məsələlərin mütləq şəkildə 
bir nəfərin iradəsi ilə idarə olunması həddinə gətirib çıxartdı. Ge-
niş mənada, hər şey özünü dünya proletariatının lideri elan etmiş 
İ.Stalinin iradəsi çərçivəsində məhdudlaşdırılmışdı. İmperiyanın zül-
mü altında can verən müxtəlif xalqları Sovet xalqı adlandırmaq üçün 
ilk öncə onların mənəvi dəyərlərinin buxovlandırılması istiqamətində 
qeyri-insani tədbirlər həyata keçirmişdi. İ.Stalin eyni zamanda, özü-
nü bu xalqların mənəvi dəyərlərinə böyük hörmətlə yanaşan bir şəxs 
kimi aparmağa çalışırdı. Beləliklə, ölkədə mövcud olan bütün vacib 
məsələlərdən biri kimi Şeyx Nizaminin qəbrinin bərpası məsələsi də 
proletariatın “mütləq rəhbəri” Stalinin göstərişi və ya əmri ilə həll 
edilə bilərdi. 

1930-cu illərin ikinci yarısından başlayaraq İ.Stalinin bilavasitə 
göstərişi ilə SSRİ xalqlarına məxsus olan tanınmış klassiklərin və das-
tanların təntənəli şəkildə yubileylərinin keçirilməsinə start verildi. 
Misal olaraq, 1937-ci ildə “Pələng  dərisi geyinmiş pəhləvan” dastanı-
nın 750 illik, 1938-ci ildə A.S.Puşkinin 100 illik, “İqor Polku haqqında 
dastanın” 750 illik, 1939-cu ildə David Sasunskinin dastanının 1000 
illik yubileylərinin təntənəli şəkildə qeyd edilməsini göstərmək olar. 
SSRİ-də vüsət almış bu yubileylər kampaniyası çərçivəsində Şeyx 
Nizaminin 800 illik yubileyinin keçirilməsi üçün hazırlıq işlərinə də 
başlanılır. Lakin bu dəfə Rusiya şərqşünaslığının bir sıra tanınmış 
nümayəndələrinin vasitəsi ilə Şeyx Nizaminin Azərbaycana məxsus 
olub-olmaması məsələsi gündəmə gətirilir. 

Hələ 1937-ci ildə buraxılması nəzərdə tutulan “Azərbaycan 
ədəbiyyatı antologiyası”nın çapa hazırlanan ilkin variantına Şeyx Ni-
zaminin şeirləri salınmır. Lakin qəflətən “Bakinski raboçi” qəzetinin 
1937-ci il 1 avqust tarixli nömrəsində çap olunan məqalələrin birində 
nəhayət ki, antologiyanın çapa hazır olması və Şeyx Nizaminin 
şeirlərinin oraya daxil edilməsi haqqında məlumat verilir [51].   Elə 
həmin il SSRİ Elmlər Akademiyasının Azərbaycan filialında – Tarix, 
Dil Ədəbiyyat İnstitutu tərəfindən Nizaminin əsərlərinin nəşrinə ha-
zırlıq işlərinə də başlanılır [52].  

Qeyd etməliyik ki, “Azərbaycan ədəbiyyatı antologiyası”na Ni-
zaminin K. Simonovun tərcümə etdiyi şeirləri daxil edilir. Antolo-
giyanın müqəddiməsində aydın şəkildə yazılır ki, XII əsrdə yaşamış 
Azərbaycan şairləri  arasından Nizaminin obrazı yüksəlməkdədir 
[45].  Burada Xaqani və Füzuli də Azərbaycan şairləri elan edilir və ya-
radıcılıq baxımından Sədi, Hafiz kimi fars şairlərindən heç də geridə 
qalmadıqları vurğulanırdı [40].  

1938-ci il aprel ayının 18-də “Pravda” qəzetində çıxan “Torjest-
vo azerbaydjanskoqo iskusstva” adlı məqalədə isə Nizami Gəncəvi, 
Xaqani Şirvani və Füzuli Bağdadi Azərbaycan xalqının “üsyankar, 
mərd və qəzəbli ruhu” adlandırılır və hər üç tanınmış şair öz xalqının, 
ölkəsinin azadlığı, müstəqilliyi uğrunda mübarizə aparmış “alovlu 
vətənpərvər” elan edilir [44].  

Nəhayət, 1939-cu ildə Stalin Kiyev ziyalıları ilə görüşərkən 
gözlənilmədən “Xosrov və Şirin” poemasından bir parça əzbərdən 
söylədiyi üçün SSRİ-də Nizami yaradıcılığına və şəxsiyyətinə 
münasibət köklü şəkildə dəyişməyə başlayır. Bununla əlaqədar so-
vet mətbuatında məqalələr nəşr edilir və Stalinin “Xosrov və Şirin” 
poemasından bir  parçanı əzbərdən  söyləməsi onun bəşəri dəyərlər 
haqqında geniş məlumata, möhkəm zəkaya və  hafizəyə sahib oldu-
ğunun göstəricisi kimi qiymətləndirilirdi [39]. Stalinin Kiyev ziya-
lıları ilə görüşü haqqında Ukraynanın tanınmış şairi Mıkola Bajan 
1939-cu il aprel ayının 3-də “Pravda” qəzetində məqalə ilə çıxış edir. 

O, məqalədə Stalinin Nizami ilə bağlı etdiyi çıxış haqqında yazır: 
“Yoldaş Stalin Azərbaycan şairi Nizami haqqında danışdı və hətta 
ondan sitat da gətirdi. O, Nizaminin qardaş Azərbaycan xalqına 
məxsusluğu ilə bağlı olan şübhələrin aradan qaldırılmasının vacib bir 
məsələ olduğunu qeyd etdi. Bununla yanaşı, yoldaş Stalin Nizaminin 
öz əsərlərini fars dilində yazmasını onu İranla bağlayan yeganə amil 
kimi qiymətləndirdi”[48].  

Həmin il aprel ayının 16-da “Pravda” qəzetində Səməd Vurğun, 
Rəsul Rza və Süleyman Rüstəm tərəfindən Bakı ziyalılarının adı ilə 
“Nizamini Azərbaycana qaytardığı” üçün İ.Stalinə ünvanladıqları 
təşəkkür məktubu və ona həsr etdikləri “Rəhbərə salam” şeiri çap edi-
lir [50].  Məhz buna görə yubiley təntənələri zamanı tez-tez “Stalinin 
Azərbaycana qaytardığı Nizami” ifadəsi təkrar olunmuşdur.

1939-cu ilin may ayında Nizami Gəncəvinin 800 illik yubileyi-
nin keçirilməsinə hazırlıq işləri ilə bağlı Azərbaycan SSR Nazirlər 
Kabineti yanında Komitə yaradılır [7]. İ.Stalinin Nizami Gəncəvi 
ilə bağlı olan siyasi mövqeyi Sovet şərqşünaslığının tanınmış 
nümayəndələrinin vaxtı ilə şairin milli mənsubiyyəti ilə əlaqədar irəli  
sürdükləri fikirlərinin özləri tərəfindən təkzib edilməsinə gətirib çı-
xarır. Belə ki, tanınmış iranşünas Y.N.Marr “Azərbaycan ədəbiyyatı 
antologiyası”nın müqəddiməsində Nizaminin məhz Azərbaycana 
məxsusluğu barədə geniş və əhatəli dəlillər irəli sürür. 1937-ci ildə 
ağır repressiyalara məruz qalmış milli ziyalılarımızın əksəriyyəti 
isə Nizami irsinin Azərbaycanda araşdırılmamasının və onun İrana 
məxsusluğu barəsində yayılmış fikirlərin səbəbkarı kimi təqdim edilir 
[47].  

Adları yuxarıda çəkilən tədqiqatçılarla yanaşı, vaxtı ilə Nizami-
ni İran şairi adlandıran Y.E.Bertels də 1939-cu ildə Nizami haqqın-
da yazdığı məqalədə onu Azərbaycan şairi kimi təqdim edir [43].  
Onu da qeyd etmək lazımdır ki, Y.E.Bertelsin bu məqaləsi sovet 
şərqşünaslarının hazırlanmaqda olan Sovet ensiklopediyası üçün 
Nizaminin milli mənsubiyyətinin müəyyənləşdirilməsilə bağlı apar-

dıqları tədqiqat işlərinin  yekununu özündə əks etdirmişdir. Ni-
zami Gəncəvini İran şairi kimi qəbul edən Tamazişvili də İ.Stalinin 
mövqeyinə müqabil olaraq öz fikrini dəyişmək məcburiyyətində qa-
lır. Sonralar o, bununla bağlı yazırdı: “Nizaminin yubileyi ərəfəsində 
şairin yaradıcılığı və irsini Azərbaycan ədəbiyyatının nailiyyəti kimi 
qəbul etməklə, biz SSRİ elmində nəhəng inqilab törətmiş olduq” [41]. 
Maraqlıdır, Nizaminin Azərbaycana məxsusluğu gün kimi aydın ol-
duğu halda hansı elmi inqilabdan söhbət gedə bilərdi. Demək, bu-
radan məlum olur ki, İ.Stalinin siyasi maraqlar üzərində qurulmuş 
mövqeyi tədqiqatçıların ikiüzlülüyü üzərində reallaşmışdır.

1940-cı ildən sonra artıq bütün sovet tədqiqatçıları və ensiklope-
diya işçiləri Şeyx Nizaminin Azərbaycan şairi olmasını qəbul etdilər 
[53, 24 ]. 1941-ci ildən 1947-ci ilə qədər isə Şeyx Nizaminin bütün 
əsərləri Azərbaycan dilinə tərcümə edilir [42]. 1947-ci il sentyabr ayı-
nın 22-də  SSRİ yazıçılar ittifaqı sədrinin müavini N.Tixonov “Prav-
da” qəzetində çıxan “Nizami” adlı məqaləsində Nizami Gəncəvinin 
Azərbaycana məxsus olduğunu qeyd etmiş və İran millətçilərinin bu 
böyük şairi özəlləşdirməsi ilə bağlı olan niyyətlərini tənqidə məruz 
qoymuşdur [49].

Bütün bunlar eyni zamanda, nizamişünaslıqda falsifikasiyaların 
yaranmasına da təkan vermiş oldu. Belə ki, türkəfobiya ilə yazıb ya-
radan M.Kapustin və Q.Simonyan kimi “Nizamişünaslar” “Qrakan 
tert” qəzetində şairin Azərbaycana məxsus olmaması barədə məqalə 
ilə çıxış edirlər. Bu barədə Q.Simonyan yazırdı: “Həqiqətən Nizami 
Gəncəvi Azərbaycan mədəniyyətinin nümayəndəsidirmi? Dünya 
nizamişünaslığı şairin valideynlərinin milli mənsubiyyətini nəzərə 
alaraq onun Azərbaycana məxsus olmadığı qənaətinə gəlib çıxmış-
dır. O, İranın Qum şəhərində dünyaya göz açmış və erməni şəhəri 
Gəncədə yaşamışdır… Nizamini İ.Stalin və M.Bağırov zor gücünə 
Azərbaycanlı elan etmişlər. Bunun səbəbi isə repressiya dövründə 
azərbaycanlıların mənəvi ruh yüksəkliyini təmin etmək idi”. 
Məqalənin sonunda isə daşnak təfəkkürlü Q.Simonyan nəinki Niza-

minin Azərbaycana məxsus olmadığını elan etməyə, hətta şairin yubi-
leyinin keçirilməsini dayandırmağa çağırmışdır”. Demək buradan ay-
dın olur ki, sovet şərqşünaslarının tanınmış nümayəndələrindən fərqli 
olaraq Q.Simonyan İ.Stalindən çəkinməmiş və axıra qədər Nizaminin 
Azərbaycana məxsus olmadığını iddia etmişdir. Lakin Q.Simonyan 
imperiya rəsmilərini Nizaminin yubileyinin keçirilməsini dayan-
dırmağa çağırmaqla, şairin həqiqətən Azərbaycana məxsusluğunu 
təsdiq etmişdir.

Beləliklə, İ.Stalinin mövqeyi bir anda Nizamini imperiyanın bü-
tün ucqarlarında məşhur etmiş oldu. Artıq Şeyx Nizami ilə  İ.Stalinin 
adı birlikdə çəkilirdi. Əslində isə İ.Stalin kimi canini Şeyx Nizami 
qədər ülvi bir mənəviyyata malik şəxsiyyətlə bağlayan yalnız siya-
si səbəblər idi. Əvvəla, İ.Stalinin Şeyx Nizamini Azərbaycan şairi 
elan etməsi yenilik kimi qiymətləndirilməməlidir. Əksinə, İ.Stalinin 
bu istiqamətdə həyata keçirdiyi tədbirlərdən sonra İran dövlətinin 
və erməni millətçilərinin Nizami ilə bağlı iddiaları daha da artma-
ğa başlamışdır. Bu qəddar siyasətçi Kiyev ziyalıları ilə görüşərkən 
əbəs yerə “Xosrov və Şirin” poemasından bir parça şeiri oxumamış-
dır. Çünki, Şeyx Nizaminin “Xosrov və Şirin” poemasında İran və 
Azərbaycan münasibətlərinə, xüsusilə də Azərbaycanın İran yaylasın-
dakı əhəmiyyətinə düzgün tarixi qiymət verilmişdir. Bundan xoşlan-
mayan qüvvələr isə əsl mətləbin üstünü ört-basdır etmək üçün Şeyx 
Nizaminin “Xosrov və Şirin” poemasında İranı simvolizə edən Xos-
rovun qarşısında böyük qeyrətlə Azərbaycanı simvolizə və idealizə 
etmiş Şirinin erməni olması fikrini irəli sürmüşlər. Demək, buradan 
aydın olur ki, türk dünyasının bir nömrəli qənimi olan İ.Stalin 1939-cu 
ildə Kiyev ziyalıları ilə görüşərkən nə üçün məhz “Xosrov və Şirin” 
poemasına müraciət etmişdir. 

Nizaminin yubileyinin keçirilməsində Moskvanın əsas 
məqsədlərindən biri də geniş oxucu kütləsinə bu böyük şairi utopik 
sosializm ideologiyasının daşıyıcısı kimi təqdim etmək idi. Bununla 
bağlı 1939-cu ilin dekabr ayında Y.E. Bertelsin “Literaturnaya Qazeta” 

da çıxan “Nizaminin yubileyinə hazırlıq” adlı məqaləsində yanlış və 
məntiqsiz fikirlər söylənmişdir. Belə ki, Bertels adı çəkilən məqalədə 
Nizaminin “İskəndərnamə” məsnəvisində olan bir sıra irfani fikirləri 
insanların bərabər və  xoşbəxt yaşamaları ilə bağlı utopik sosializm 
ideologiyası ilə eyniləşdirməyə çalışmış və bütün bunları gələcəkdə 
qurulacaq sovet hökumətinin müjdələnməsi kimi qiymətləndirmişdir.

 
800 İLLİK YUBİLEYİ ƏRƏFƏSİNDƏ ŞEYX NİZAMİNİN 

QƏBRİNİN ARAŞDIRILMASI ÜÇÜN MOSKVA TƏRƏFİNDƏN 
YENİ ARXEOLOJİ  EKSPEDİSİYANIN GÖNDƏRİLMƏSİ

İosif Stalin Şeyx Nizamiylə bağlı öz mövqeyini ortaya qoyduqdan 
sonra şairin məzarının bərpa edilməsi məsələsi də yenidən diqqət 
mərkəzinə gətirildi. İlk olaraq, 1939-cu ildə noyabr ayının 1-də Şeyx 
Nizaminin anadan olmasının 800 illik yubileyi ərəfəsində Azərbaycan 
SSR Xalq Komissarları Şurasının 4972 №-li qərarı ilə Nizami mu-
zeyi yaradıldı [9]. 1940-cı ildə isə Şeyx Nizaminin məzarı üzərində 
məqbərənin ucaldılması məqsədi ilə Moskva tərəfindən Gəncəyə 
yeni arxeoloji ekspedisiya göndərildi. Ekspedisiya məzarda və onun 
ətrafında qazıntı işləri ilə məşğul olmaqla yanaşı, qəbirlə bağlı ən xır-
da detalları belə öyrənməyə nail olur [13]. Nizaminin  qəbrinin ta-
rixi, eyni zamanda ekspedisiyanın apardığı tədqiqatlar orada iştirak 
etmiş İ.P.Şeblıkinin “Nizami türbəsinin tarixinə dair” məqaləsində 
və “Nizami dövrünün Azərbaycan abidələri” adlı monoqrafiyasında 
öz əksini tapmışdır. Ekspedisiyanın gəldiyi qənaətə görə Nizaminin 
türbəsi XIII əsrdə tikilmiş, ümumi sahəsi 101,12 m2  təşkil etmiş, qalın-
lığı isə 1 m 72 sm olmuşdur. Demək, buradan aydın olur ki, ekspedi-
siyanın apardığı tədqiqatlar həqiqətən də XIII əsrdə Şeyx Nizaminin 
məzarı üzərində nəhəng abidənin ucaldığını bir daha təsdiqləmişdir.

İ.P.Şeblıkinin şəxsən özü məqbərədə tədqiqat apardığı zaman İran 
mənbələrinə də ciddi diqqət yetirmişdir. Əsas məqsəd isə məqbərənin 
yeni layihəsində əski oğuz türklərinin üslubundan istifadə olunma-
sını minimuma endirməkdən ibarət olmuşdur. Məhz buna görə 

İ.P.Şeblıkinin tikiləcək yeni məqbərənin layihəsinin hazırlanmasın-
da 1903-1905-ci illərdə İranın Tiflisdəki konsulu vəzifəsində çalışmış 
Hüseyn xanın sulu boya ilə çəkdiyi Nizaminin və onun məqbərəsinin 
rəsminin əsas götürülməsini məsləhət görmüşdür. Ümumiyyətlə, 
1940-cı ildə Nizaminin qəbrində aparılan qazıntı işlərində öz fəallığı 
ilə seçilən İ.P.Şeblıkinə qarşı yerli əhalinin xoş münasibəti olmamış-
dır [24]. Mən bunun səbəbini araşdırarkən maraqlı bir fakta təsadüf 
etdim. Belə ki, həmin dövrdə məzarda qazıntı işləri gedərkən şairin 
düzgün surətinin yaradılması məqsədi ilə İ.P.Şeblıkin tərəfindən Ni-
zaminin kəllə sümüyünün oğurlanaraq tanınmış alim Gerasimova 
göndərilməsi barədə Gəncədə şaiyələr yayılmışdır. Maraqlıdır ki, 
Əmir Teymurun da kəllə sümüyünün qəbrindən çıxarılması haqqın-
da yayılan şaiyələr həmin dövrə təsadüf etmişdir. Şübhəsiz, alimlər 
tərəfindən hər iki məlumat mənbəyi olmadığından əsassız şaiyə kimi 
dəyərləndirilmişdir  [30].

1941-ci ildə, yəni Nizaminin 800 illik yubileyi ərəfəsində şai-
rin obrazının yaradılması üçün rəssamlar arasında müsabiqə keçi-
rilir. I mükafata heç kəs, ikinci mükafata isə çəkdiyi portretə görə 
Qəzənfər Xalıqov layiq görülür. Daha sonra isə bu portret əsasında 
Azərbaycanın tanınmış heykəltəraşı, SSRİ İncəsənət Akademiyasının 
həqiqi üzvü Fuad Əbdürrəhmanov Nizaminin Bakıda, Gəncədə və 
Brüsseldə heykəllərini ucaldır [24]. Fuad Əbdürrəhmanov tərəfindən 
Nizaminin Gəncədə ucaldılmış heykəli isə onun ailə həyatı üçün 
çox baha başa gəlir. Belə ki, dövlət tərəfindən F.Əbdürrəhmanova 
Gəncədə Nizaminin heykəlinin ucaldılması üçün yer seçməsi tapşı-
rılır. Öz növbəsində F.Əbdürrəhmanov heykəlin məhz Gəncə çayı 
ətrafında qoyulmasını təklif edir. Təklif rəsmi dairələr tərəfindən 
qəbul edilir. Heykəl qoyulduqdan bir müddət sonra NKVD anlayır 
ki, F.Əbdürrəhmanovun təklifi ilə Şeyx Nizaminin heykəli şairin ir-
sinin millətimiz arasında təbliğində, qəbrinin isə xilas olunmasın-
da müstəsna xidmətlər göstərmiş Mirzə Məhəmməd Axundovun 
bolşeviklər tərəfindən müsadirə edilmiş evinin qarşısında qoyulmuş-

dur. Artıq iş-işdən keçdiyi üçün heykəl yerindən tərpədilməsə də, 
F.Əbdürrəhmanov Gəncədə böyük sıxıntılara məruz qoyulur. Hətta 
məsələ o yerə çatır ki, Gəncədə NKVD tərəfindən idarə olunan bir 
dəstə cinayətkar tərəfindən ona və ailəsinə qarşı təzyiqlər edilir [14]. 
Lakin bütün bunlara baxmayaraq, F. Əbdürrəhmanov öz milləti qar-
şısında borcunu ləyaqətlə yerinə yetirə bilir. Bu gün də onun ucaltdı-
ğı Nizami heykəlləri millətimizin nə qədər zəngin potensiala malik 
olmasını nümayiş etdirir və mənəvi aləminin saflaşmasına xidmət 
göstərir.

Hələ 1926-cı ildə, yəni Şeyx Nizaminin məqbərəsinin bərpası ilə 
bağlı işlərin sürətləndiyi bir dövrdə abidənin layihəsi ilə bağlı elan 
olunmuş müsabiqədə Azərbaycan Politexnik İnstitutunun tələbələri 
tərəfindən işlənmiş və  birinci yerə layiq görülmüş layihə kənara 
atılır. Əlbəttə ki, Azərbaycan gənclərinin belə bir məsuliyyətli işdə 
yüksək səviyyədə fəallıq nümayiş etdirməsi imperiya rəsmilərinin 
mənafeyinə uyğun gələ bilməzdi. Digər tərəfdən, Mərkəz məqbərənin 
layihəsində türk üslubundan istifadənin kənarlaşdırılmasını qarşısı-
na məqsəd qoyduğu üçün layihənin hazırlanması işində hər vəchlə 
milli kadrları uzaqlaşdırmağa çalışırdı [24].  Bu məqsədlə 1930-cu 
ildə Nizaminin məzarı üzərində tikiləcək məqbərənin layihəsi üçün 
yeni müsabiqə elan olunur. Bolşeviklərin işğalından sonra Gəncədə 
tikilən əsas binaların layihəsini işləmiş S.Dadaşov və M.Useynov 
tərəfindən hazırlanan layihə Moskvanı müsabiqənin vaxtını uzatma-
ğa vadar edir. Çünki hər iki milli memarımızın hazırladığı layihədə 
əski türk üslubundan geniş şəkildə istifadə olunması yenə də Mosk-
vanı narazı salırdı. Nəticədə Əcəmi memarlıq məktəbinə əsaslanaraq 
S.Dadaşovun və M.Useynovun hazırladıqları layihə mühafizəkarlıq 
və geriçiliklə mübarizə bəhanəsi altında kənarlaşdırılır. 1939-cu ildə 
Nizaminin məzarı üzərində tikiləcək məqbərənin layihəsi üçün sayca 
üçüncü müsabiqə elan olunur və burada İ.Vaxutinin və A.Sarkisovun 
işlədikləri layihə qəbul edilir [13].  Beləliklə, guya “Azərbaycan xalqı-
na Nizamini qaytaran” İ.Stalin həm Nizamiyə, həm də Azərbaycana 

qarşı olan mövqeyini bununla aşkar şəkildə nümayiş etdirmiş olur. 
Nəhayət, 1940-cı ildə Moskva tərəfindən İ.Vaxutinin və A.Sarkisovun 
layihələri əsasında məqbərənin tikintisinə göstəriş verilir. Lakin II 
dünya müharibəsinin başlanması məqbərənin tikintisini təxirə salır. 

ŞEYX NİZAMİ QƏBRİ ÜZƏRİNDƏ   
MƏQBƏRƏNİN UCALDILMASI

1947-ci ildə  Şeyx Nizaminin məzarı üzərində hündürlüyü 15,2 
m, bünövrəsinin sahəsi isə 49 kv.m olan yerli ağ daşdan məqbərə 
ucaldılır. Bununla da bir çoxları Şeyxlər Şeyxi mərtəbəsinə yüksəlmiş 
Nizami Gəncəvinin məzarı ətrafında uzun müddət cərəyan edən 
xoşagəlməz hadisələrə son qoyulduğuna inanır. Lakin həm yeni ti-
kilmiş məqbərəyə, həm də Nizami şəxsiyyətinə və irsinə qarşı çox-
dan bəri həyata keçirilən vandalizm aktı dayandırılmır, əksinə, 
genişləndirilir. Yubiley ərəfəsində Moskva tərəfindən qəsdən qıcıq-
landırılan İran rəsmiləri öz iç üzlərini açaraq Şeyx Nizaminin yalnız 
İrana məxsusluğu məsələsini qaldırırlar. Bundan sonra isə Nizami-
nin milli mənsubiyyəti məsələsi gündəmə atılaraq nizamişünaslıq-
da tarixi falsifikasiyalara start verilir. Digər tərəfdən isə bolşeviklər 
tərəfindən Nizami sanki ikinci Marks timsalında kommunizm ide-
yalarının təbliğatçısı kimi təqdim olunur. Biçarə vəziyyətdə qalmış 
Nizaminin əsl sahibləri olan azərbaycanlıların şüuruna  isə şairin 
məqbərəsinin bərpa və yubileyinin təntənəli şəkildə qeyd olunmasına 
görə daim İ.Stalinə minnətdarlıq hisslərini bildirmələri yeridilir.

Vandalizm bununla bitmir. Belə ki, Nizami muzeyində baş 
mühafizəçi işləmiş Şücaəddin Tağızadənin verdiyi məlumata görə, 
Nizaminin qəbrindən çıxarılmış yazılı bir daş və digər əşyalar onun 
tabutunun üzərindən götürülmüş tirmə parça ilə birlikdə Tarix 
muzeyinə aparılmış və az müddətdən sonra oradan yoxa çıxmışdır. 

 Qəbirdə aparılmış axırıncı qazıntılar nəticəsində çıxarılmış yazılı 
daşlar isə ilk olaraq yeni tikilmiş məqbərəyə yığılsa da, sonralar on-
lar da müəmmalı şəkildə oradan qeyb olmuşlar. Bu hadisəni Nizami 

muzeyinin əməkdaşı Sadıq Hüseynov bu cür izah etmişdir: “1963-
cü ildə qəflətən Nizami məqbərəsində səliqə-sahman yaradılması ilə 
əlaqədar Kirovabad (Gəncə) Şəhər Sovetinin sədri vəzifəsində işləyən 
Ələsgər Əlizadə müəyyən göstərişlər verir. Yenə də onun göstərişinə 
əsasən, orada saxlanılan digər yazılı daşlarla bərabər, Nizaminin 
sinədaşı Gəncə tarix-ölkəşünaslıq muzeyinə aparılır”. Sonralar məlum 
olur ki, məqbərədən Gəncə tarix-ölkəşünaslıq muzeyinə heç bir şey 
gətirilməmişdir. Bununla kifayətlənməyən qara qüvvələr bütün bun-
lar azmış kimi 1923-cü ildə Nizaminin qəbri açılarkən oradan çıxmış 
və sonralar Mərkəzi muzeyə təhvil verilmiş əşyaları  da qarət etmişlər 
[24]. Şübhəsiz ki, Ələsgər Əlizadə işin əsl mahiyyətindən xəbərsiz ol-
muşdur. Təəssüfləndirici məsələ bundan ibarətdir ki, Moskva bunun-
la həm Şeyx Nizamiyə qarşı hörmətsizlik nümayiş etdirmiş, həm də 
vaxtı ilə Gəncə üçün heç də az iş görməyən Ələsgər Əlizadəni bu işə 
bulamışdır. 

Bizim apardığımız araşdırmalar onu göstərir ki, 1963-cü ildə Ni-
zaminin sinədaşının məqbərədən müəmmalı şəkildə yoxa çıxmasının 
səbəbi onun estampajı ilə bağlı olmuşdur. Çünki həmin vaxt Əjdər 
Ələsgərzadə tərəfindən təqdim edilmiş və Nizami muzeyinin fon-
dunda saxlanılan şairin sinədaşının estampajı da yoxa çıxmışdır. 

Ə.Ələsgərzadə ilk olaraq 1945-ci ildə Elmlər Akademiyasın-
da məruzə edərkən, Nizaminin sinədaşının estampajı barədə 
dinləyiciləri məlumatlandırmış, 1947-ci ildə isə nəşr etdirdiyi “Niza-
mi dövrü Azərbaycan memarlığı” əsərində  estampajın şəkli ilə yanaşı, 
tərcüməsini də geniş oxucu kütləsinə təqdim etmişdir. Adı çəkilən 
əsərdə kitabənin tərcümə edilmiş mətni aşağıdakı kimidir:

“Bu nurlu qəbir mövlana Şeyxlər Şeyxi Nizaməddin Əbu-
Məhəmməd ibn-İlyas ibn-Yusif ibn-Zəki orucluğun dördüncü günü, 
altı yüz beşinci il tarixində” [23].

Mətnə diqqətlə nəzər saldıqda aydın olur ki, burada kobud qram-
matik  səhv olaraq şairin adı “İlyas”dan əvvəl “ibn” sözü (ibn İlyas)  
yazılmışdır. Şübhəsiz, bu məsələ estampajın orijinallığını sual altın-

da qoymuşdur.  Belə olan halda isə  bəzi alimlər  estampajın məhz 
Ə. Ələsgərzadə tərəfindən uydurulması qənaətinə gəlmişlər. Çünki 
bəzi faktlar və bu məsələ ilə bağlı bir sıra hadisələr estampajın ori-
jinallığını şübhə altına almışdır. İndi isə gəlin bu fakt və  hadisələrə 
nəzər salaq.

Azərbaycanın bəzi alimləri estampajın orijinallığına şübhə ilə 
yanaşdığı halda, Rusiya şərqşünaslığının Bertels, Aleksandroviç, 
Şeblıkin, Dyakonov kimi tanınmış nümayəndələri Ə.Ələsgərzadəni 
müdafiə etməyə başlayırlar. Hətta adları çəkilən şərqşünaslar 
Ə.Ələsgərzadənin bu tərcüməsini kəşf kimi qiymətləndirməklə ya-
naşı, estampajda olan nəzərəçarpacaq bir səhvin olmasını təbii qəbul 
edirlər. Misal olaraq, Dyakonovun Ə.Ələsgərzadənin kitabı üçün yaz-
dığı rəyi göstərmək olar: “Ə.Ələsgərzadə tərəfindən Nizami və Xa-
qani qəbirlərinin oxunub Şərq epitafiyası sahəsində qəbul edilməsi 
xüsusilə qiymətlidir, demək olar ki, sensasiyadır”. Y.E.Bertels isə bu 
barədə yazır: “Kitabədə səhv vardır. Şairin adı olan İlyas sözündən 
əvvəl ibn sözü durur. Şəxsən mənə elə gəlir ki, bu səhv kitabənin 
orijinal olduğunu ancaq təsdiq edir, belə ki, saxta olsaydı, əlbəttə, ad 
düzgün yazılardı. Usta tələsdiyindən “ibn” sözünü çox asanlıqla yaza 
bilərdi” [24]. 

Yuxarıda hər iki tanınmış şərqşünasın Ə.Ələsgərzadə və onun 
tərcümə etdiyi estampaj haqqında söylədikləri fikirlərin nə qədər 
süni və məntiqsiz olmasını qabarıq şəkildə göstərir. Əvvəla, Ru-
siya şərqşünaslığının tanınmış nümayəndələri guya özləri estam-
pajın tərcümə edilməsində aciz qaldıqları üçün Ə.Ələsgərzadənin 
tərcüməsini böyük bir kəşf adlandırmışlar. Digər tərəfdən, 
şərqşünaslıq sahəsində tədqiqat apardığı zaman istənilən məsələdə 
kiçicik səhvlərlə barışmayan Y.E.Bertels Nizaminin sinədaşının es-
tampajında olan qabarıq qrammatik səhvi kitabənin orijinallığını isbat 
edən fakt kimi dəyərləndirmişdir. Şübhəsiz, Y.E.Bertels kimi tanınmış 
şərqşünas yaxşı başa düşürdü ki, şeyxlər şeyxi məqamına yüksəlmiş 
bir zatın sinədaşının yazılmasında iştirak edən məşhur xəttatlar heç 

bir zaman belə kobud səhvə yol verə bilməzdilər. Əgər belə bir şey 
baş versə idi, onlar mütləq həmin səhvi islah edərdilər. Lakin əksinə, 
o sinədaşının zəif xəttat tərəfindən yazıldığını və xəttatın kufi əlifba ilə 
tamamı ilə yaza bilmədiyini qeyd etmişdir (bax: Y.E.Bertels. Nizami. 
M:.1956, s.244). O haldakı adı çəkilən müəllif 1139/40-cı ildə Gəncədə 
baş vermiş dəhşətli zəlzələdə üç yüz min insanın ölməsini qeyd edərək 
bu rəqəmin həmin dövr Gəncənin mədəni cəhətdən əhəmiyyətli bir 
şəhər olmasının göstəricisi kimi qiymətləndirmişdir (bax: Y.E. Bertels. 
Nizami. M:. 1956, s.30). Bəs, mədəni cəhətdən əhəmiyyətli və Niza-
mi kimi böyük bir şəxsiyyəti yetirən Gəncədə kufi əlifbası ilə yazma-
ğı bacarmayan xəttatların olması fikrini qəbul etmək olarmı? Tarixi 
mənbələr həmin dövr Gəncədə yüksək dərəcəli mədrəsələrin olma-
sını göstərir. Bütün mədrəsələrdə isə yüksək səviyyəli xəttatlar yetiş-
dirilmişdir. Hələ XIX əsrdə Mirzə Şəfi Vazeh, XX əsrin əvvəllərində 
isə Mirzə Mehdi Naci, Şeyx Zaman Gəncə mədrəsəsində xəttatlıqdan 
dərs demişdir. Bəs, belə olan halda, Gəncədə kufi əlifbası ilə yazma-
ğı bacaran xəttatın olmaması fikrini qəbul etmək nə qədər düzgün 
olardı. Kufi əlifbası vaxtı ilə xilafətin mərkəz şəhəri olan Kufənin adı 
ilə bağlıdır. Kufə şəhərindən sonra isə bu əlifbanın mahir xəttatları 
xilafətin digər mərkəz şəhəri olan Şamda olmuşlar. İndi isə gəlin, 
həmin dövr yaranmış bir ərəb misalına nəzər salaq: “Şam hara, Kufə 
hara, Gəncə hara” (bax: Əbdülbaki Gölpınarlı. Təsəvvüfdən dilimizə 
keçən deyimlər və ata sözləri http://www.darulkitap.com). Bu məşhur 
ərəb misalı Gəncənin mədəni səviyyəsinin miqyasını göstərməkdədir.

Demək, bütün bunlar onu göstərir ki, Y.E.Bertels, C.Aleksandroviç, 
Şeblıkin, Dyakonov kimi tanınmış alimlər Ə.Ələsgərzadənin 
tərcüməsini böyük bir kəşf kimi qiymətləndirməklə əslində, orijinal 
olmayan və oğurlanan kitabənin səhihliyini ciddi cəhdlə müdafiə 
etməyə çalışmışlar. Çünki mənbələr 1923-cü ildə qəbir açılarkən ora-
dan çıxmış və guya Mərkəzi muzeyə təhvil verilmiş Şeyx Nizaminin 
sinədaşının üzərində olan kitabənin digər əşyalarla birlikdə oğur-
landığını göstərir. Bütün bunlara əsaslanaraq demək olar ki, oğur-

lanmış və Şeyx Nizaminin orijinal olmayan, sonradan düzəldilmiş 
qüsurlu sinədaşının kitabəsi orijinalın yerinə təqdim edilmişdir. Çox 
güman ki, adları yuxarıda çəkilən Rusiya şərqşünaslığının tanınmış 
nümayəndələrinin kitabənin orijinallığını sübut etməyə çalışmalarının 
səbəbi oğurlanmış orijinal kitabədə Nizaminin şəxsiyyəti ilə bağlı ya-
zılmış əhəmiyyətli bir faktla bağlı ola bilərdi. Çünki başda Y.E.Bertels 
olmaqla Rusiya şərqşünaslıq məktəbinin Nizamini tədqiq etmiş bü-
tün alimləri türklərin Qafqaza gəlmə olması fikrini irəli sürmüşlər. 
Nizamişünaslıqla bağlı olan tədqiqat işlərində türklərin Qafqaza 
gəlmə olması fikrinin irəli sürülməsi isə dolayı yollarla Nizaminin 
milli mənsubiyyətini kölgə altına almaq kimi səciyyələndirilməlidir.

Şeyx Nizaminin sinədaşının estampajının səhihliyini iddia 
edənlər isə onun Xaqani Şirvaninin sinədaşı üzərindəki yazı ilə oxşar-
lığını göstərirlər. Həqiqətən də hər iki sinədaşı üzərindəki yazı eyni 
xətlə işlənmişdir. Lakin bununla yanaşı, qeyd etməliyik ki, Xaqani 
Şirvaninin sinədaşında Şeyx Nizamidə olduğu kimi kobud səhvə yol 
verilməmişdir.

Şübhəsiz, bütün bunların başında duran qüvvələrin əsas məqsədi 
Nizaminin milli mənsubiyyəti və hansı ölkəyə məxsus olması ilə 
bağlı olan tarixi faktları gizlədərək, bu barədə yeni mübahisələrə 
təkan vermək idi. Çünki  Gəncə ağsaqqalları məzardan çıxan yazılı 
bir kərpicin iranlılar tərəfindən oğurlandığını söyləmişlər. Əslində 
isə bu xoşagəlməz işləri görən qüvvə millətlər və dövlətlər arasın-
da münaqişə, bir-birlərinə qarşı nifrət toxumunu səpməklə məşğul 
olmuşdur. Bu gün Nizaminin milli mənsubiyyəti haqqında hələ 
də davam edən mübahisələr və xoşagəlməz söhbətlər həmin qara 
qüvvələrin səpdiyi toxumların cücərtiləridir.

SOVET İMPERİYASININ YENİ TİKİLMİŞ MƏQBƏRƏYƏ QARŞI 
HÖRMƏTSİZLİK NÜMAYİŞ ETDİRMƏSİ

Şeyx Nizaminin müqəddəs qəbrinə qarşı uzun müddət xoşagəlməz 
münasibət bəsləyən qüvvələr bununla kifayətlənməyərək, bu dəfə alü-

minium zavodunu məqbərənin yaxınlığında tikməklə bu müqəddəs 
türbə üçün yeni təhlükə mənbəyi yaratmış oldular. Belə ki, alümi-
nium tullantılarının külək vasitəsi ilə məqbərənin üzərinə düşməsi, 
qısa zaman kəsiyində abidənin bir çox yerlərinin aşılanmasına səbəb 
oldu. Artıq Nizaminin 840 illik yubileyi ərəfəsində zavodun tullantı-
ları məqbərəni çox acınacaqlı bir duruma gətirib çıxarmışdı. O zaman 
Azərbaycan KP MK-nın I katibi vəzifəsində işləyən Heydər Əliyev 
Nizaminin 840 illik yubileyinin ümumittifaq və beynəlxalq səviyyədə 
keçirilməsindən istifadə edərək, Moskvanın qarşısında şairin məzarı 
üzərində daha əzəmətli bir məqbərənin ucaldılmasının vacibliyi 
məsələsini qoyur və bu istiqamətdə həyata keçirdiyi çevik siyasətinin 
nəticəsində buna nail ola bilir. Beləliklə, yeni məqbərənin ucaldıl-
ması 1981-ci ildə Nizaminin 840 illik yubileyi münasibəti ilə həyata 
keçiriləcək tədbirlər siyahısına salınır. 

Həmin dövrdə Moskvanın təşəbbüsü ilə yenə də məqbərənin 
layihəsinin işlənilməsinə erməni memarları cəlb olunur. Lakin Heydər 
Əliyevin mərkəzlə apardığı gərgin siyasi mübarizələrin nəticəsində 
məqbərənin yeni layihəsi o vaxtlar Gəncə şəhərinin baş memarı 
işləyən Fərman İmamquliyev və Qorxmaz Sücəddinova həvalə olunur 
və onlar layihəni Nizami dövrü memarlığına xas olan əski oğuz üslu-
bu  ənənələrinə uyğun şəkildə işləyirlər. Hər iki milli memarlarımız 
tərəfindən işlənilmiş layihəyə görə mərmərdən tikiləcək məqbərənin 
hündürlüyü 20,9 m olmalı idi. Geniş mənada desək, yeni tikiləcək 
Nizami məqbərəsi Gəncənin simvoluna çevrilməli idi. Lakin Heydər 
Əliyevin Moskvaya daha yüksək vəzifələrə çəkilməsindən istifadə 
edən qara qüvvələr hazırlanmış layihənin yenidən işlənilməsinin va-
cibliyi bəhanəsi ilə məqbərənin bərpasını təxirə salmağa nail olurlar. 

Ümumiyyətlə, alüminium zavodunun məhz məqbərənin yanında 
tikilməsi Azərbaycana rəhbərlik etmiş bütün şəxslərdən fərqli olaraq 
həmişə Heydər Əliyevi narahat etmişdir. O, bununla bağlı olan bir sıra 
tarixi faktları, fikir və hadisələri 2000-ci ildə Gəncə Gil-Torpaq Kombi-
natının işçiləri ilə görüşdüyü zaman bu cür ifadə etmişdir: “…Bir neçə 

saat bundan əvvəl mən Nizaminin məqbərəsini ziyarət edərkən, 
məqbərənin ətrafında toplaşmış ziyalılarla bir az söhbət etdim, bu 
müəssisənin yaranması tarixi haqqında geniş məlumat verdim. Ona 
görə ki, vaxtilə bu müəssisə havaya buraxdığı çoxlu tozla, zəhərləyici 
maddələrlə, birinci ətraf mühiti çirkləndirirdi, ikincisi də Nizami 
məqbərəsinin üzərinə toz qonurdu və məqbərə ağır vəziyyətdə idi.

70-ci illərdə bizim ziyalılar, alimlər mənə dəfələrlə müraciət 
etmişdilər. Xatirimdədir, şəxsən şair Rəsul Rza, bəstəkarlardan Qara 
Qarayev, Fikrət Əmirov, şair Süleyman Rüstəm və bir çox başqaları 
mənə kollektiv məktub yazmışdılar. Öz narahatlıqlarını bildirirdilər 
ki, Nizaminin məqbərəsi ağır vəziyyətdədir. Çıxış yolunu da onda 
görürdülər ki, bir halda ki, belə bir müəssisə tikilib, onun yerini 
dəyişdirmək olmaz, onda Nizaminin qəbri başqa yerə köçürülsün. Elə 
bir yerə ki, orada toz-torpaq onu çirkləndirməsin.

Bu, çox çətin məsələ idi. Çünki 800 il keçəndən sonra Nizaminin 
qəbrini bir yerdən başqa yerə köçürmək bizim həyatımızda faciə kimi 
bir şey idi. Amma həqiqətən, kombinatda o qədər tullantılar – həm  
toz, həm də başqa kimyəvi maddələr var idi ki, bunlar təkcə ətraf mü-
hiti yox, həm də məqbərəni çirkləndirirdi.

Mən bu məsələni Moskvada qaldıraraq orada dedim, indi vaxt alıb 
təkrar etmək istəmirəm. Ancaq hesab edirəm ki, bunun yerini düzgün 
seçməyiblər. Həm küləyin istiqamətini, həm də ətrafı nəzərə alaraq, 
müəssisəni başqa bir yerdə tikmək olardı. Gəncənin ətrafında, başqa 
bir yerdə tikmək olardı ki, ətraf mühitə də o qədər zərər verməsin, 
xüsusən Nizaminin məqbərəsi ilə yan-yana olmasın. 

Orada Kosıgin mənə dedi ki, bunun tarixi belədir: Təxminən 
1950-1951-ci  illərdə Azərbaycanın o vaxtkı başçısı Mircəfər Bağırov 
Stalinin yanına gəldi və Daşkəsəndən çıxarılmış aluniti böyük bir 
iftixar hissi ilə nümayiş etdirdi ki, Azərbaycanda belə qiymətli fay-
dalı qazıntı var, onun çox böyük ehtiyatları var və istifadə etmək la-
zımdır. Gil-torpaq əldə etmək üçün bu, ən yaxşı xammaldır. Çünki 
o vaxt SSRİ-nin ərazisində boksit yox idi. Amma o vaxt alüminiuma 



64

Nizami məqbərəsinin tarixi və taleyi

çox böyük ehtiyac var idi. Çünki təbiidir ki, sənayenin, xüsusən hərbi 
sənayenin inkişafı alüminiumsuz ola bilməzdi. Təkcə hərbi sənayenin 
yox, bir çox digər sahələrin də inkişafı bunsuz mümkün ola bilməzdi. 
Ona görə də gil-torpaq alınması, alüminium istehsalı Sovet hökuməti 
qarşısında duran əsas vəzifələrdən biri idi.

Azərbaycanın başçısı Stalinin qarşısında belə bir məsələ qoyub, 
onlar da bunu alqışlayıblar. Kosıgin mənə danışırdı ki, “Stalin göstəriş 
verdi ki, sən bu məsələ ilə məşğul ol. Mən də məşğul oldum, layihə 
hazırlandı, mütəxəssislər göndərdik. Nəhayət, kombinat tikilməyə 
başladı. İndi gəlib mənə bu şikayəti, o şikayəti edirsiniz”. Heydər 
Əliyevin tarixi faktlarla zəngin olan bu çıxışından aydın olur ki, XX 
əsrdə Azərbaycan ziyalıları Moskva tərəfindən ardı-arası kəsilmədən 
vandalizmə məruz qoyulan Nizaminin qəbrinin yenidən yerinin 
dəyişdirilməsi niyyətində olmuşlar. Maraqlıdır ki, 1923-cü ildə Mirzə 
Məhəmməd Axundovun rəhbərliyi altında Gəncə ziyalıları kimi 1970-
ci illərdə də yaşayıb yaratmış milli ziyalılarımız Nizami məqbərəsi 
problemini qəbrin köçürülməsində görmüşlər. Şübhəsiz ki, onları 
belə bir fikrə düşdüklərinə görə qınamaq olmaz. Çünki Heydər Əliyev 
kimi dünya səviyyəli və nəhəng bir siyasətçi də Nizami məqbərəsi 
probleminin çox ağır bir məsələ olduğunu vurğulamışdı. 

Nizaminin 850 illik yubileyi ərəfəsində yeni məqbərənin tikin-
tisi ilə bağlı hazırlanmış layihə Respublika Memarlar İttifaqında 
və Azərbaycan SSR Mədəniyyət Nazirliyində müzakirə olunaraq, 
Dövlət tikinti komitəsinin ekspertizasına verildikdən sonra komitə 
tərəfindən 3 milyon 438 min 78 rubl məbləğində vəsait ayrılır [24].  
Lakin həmin dövrdə respublikada hökm sürən ictimai-siyasi qeyri-
sabitlik şəraiti və qətiyyətsiz adamların rəhbər kürsülərdə əyləşmələri 
məqbərə ilə bağlı yeni problemlərin meydana gəlməsinə səbəb olur. 
Nizaminin 850 illik yubileyi ərəfəsində məqbərənin ətrafında abad-
lıq işlərinin aparılmasının vacibliyi bəhanəsi ilə Mərkəz tərəfindən 
qəbrin yerləşdiyi kurqanın böyük bir hissəsi məhv edilir. Bunun-
la kifayətlənməyən vandallar məqbərə ətrafında minə qədər qədim 

qəbri də dağıdaraq təhqirlərə məruz qoyurlar. Məqbərənin tikintisinə 
gəldikdə isə, buradakı işlərin hamısı başdansovdu aparıldığı üçün 
qısa müddətdən sonra kümbəzdən içəriyə su sızaraq abidəni bərbad 
vəziyyətə salmağa başlayır. 

Nəhayət, Elmi-tədqiqat layihə institutunda AMEA-nın müxbir 
üzvü Cəfər  Qiyasinin rəhbərliyi altında hazırlanmış layihə əsasında 
məqbərə yenidən təmir edilir. Millətimizin ən böyük nailiyyəti 
olan dövlət müstəqilliyinin əldə olunması milli-mənəvi dəyərlərin 
dirçəlişi, inkişafı və qorunması prosesinin ən böyük təminatçısına 
çevrildi. Məhz buna görə dövlət müstəqilliyi əldə edildikdən sonra 
bu istiqamətdə nəhəng işlər görülmüşdür. Bu sırada Şeyx Nizaminin 
məqbərəsinin dövlət tərəfindən qorunması təqdirəlayiq bir hal kimi 
qiymətləndirilməlidir. Dövlətimizin bu istiqamətdə həyata keçirdiyi 
məqsədyönlü siyasətin nəticəsində artıq bu gün Nizami məqbərəsi 
YUNESKO-nun mədəni irsin qorunması layihəsinə daxil olmuş 18 
qoruqdan birinə çevrilibdir [23]. 

Mövzumuzu Şeyx Nizaminin “Şərəfnamə”də yazdığı misralarla 
bitirmək istəyirik. Bu misralara nəzər saldıqda insanı heyrət bürüyür 
ki, Şeyx hələ sağlığında öz qəbrinin taleyini necə də  dəqiqliklə təsvir 
etmişdir:

Bu yerdə mənim tək yatanlar çoxdur,
Onları xatirə salan ki, yoxdur.
Təzə kəklik, yad et məni ürəkdən,
Məzarım yanından ötüb keçərkən.
Görərsən üstümdə göyərmiş otlar ,vurmuş yellər,
Baş daşım uçulmuş, çökmüşdür məzar.
Qəbrimin tozunu sovurmuş yellər,
Dostlardan anan yox məni bir nəfər.

Lakin etiraf etmək lazımdır ki, Nizaminin qəbri indi tamam baş-
qa vəziyyətdədir. Nə Nizami, nə də onun yanında yatanlar unudul-
muşdur. Şairin məzarı üstündə isə qranitdən hörülmüş möhtəşəm 

bir abidə ucalmaqdadır. İndi şairin məzarı ilə bağlı “uçulmuş baş da-
şından, çökmüş məzardan” danışmaq çətindir. Azərbaycan dövləti, 
Azərbaycan xalqı Azərbaycan ziyalıları Nizaminin məzarını da, onun 
ölməz əbədi irsini də dərin hörmət və məhəbbətlə qoruyur, əsərləri 
doğma xalqının dilinə tərcümə olunur, haqqında dürlü-dürlü kitablar 
yazılır. Azərbaycan xalqı Səməd Vurğunun sözləri ilə desək, Nizami-
ni Azərbaycan xalqının qəlbi, gözü, vicdanı sayır.

Azərbaycan Respublikasının prezidenti cənab İlham Əliyev 
26.04.2011-ci  il tarixdə Milli Elmlər Akademiyasında keçirilmiş illik 
hesabat yığıncağında iştirak edərkən, Nizami irsinin daha dərindən 
bu günün tələblərinə uyğun səviyyədə öyrənilməsi, şairin milli 
mənsubiyyətinin özgələşdirilməsinin, irsinin təhrifə məruz qalması-
nın qarşısının alınması məqsədilə Nizami Gəncəvi Mərkəzinin yaradıl-
masını təqdirəlayiq hesab etmişdir. Gəncə şəhəri İcra Hakimiyyətinin 
başçısı Elmar Vəliyev 16.05.2011-ci  il tarixdə Milli Elmlər Akademi-
yası Rəyasət Heyəti üzvləri ilə görüşmüş və Mərkəzin şairin doğma 
vətənində yaradılması ilə bağlı geniş müzakirələr aparmışdır. 

Gəncədə yaradılacaq Nizami Gəncəvi Mərkəzi üçün Gəncə şəhər 
İcra Hakimiyyəti tərəfindən torpaq sahəsi ayrılmışdır. 

Gəncə şəhər İcra Hakimiyyəti tərəfindən Nizami məqbərəsi təmir 
edilir, onu əhatə edən 35 hektar ərazidə dahi mütəfəkkirin memorial 
kompleksi ucaldılır, şəhərin Nizami prospektində abadlıq işləri görülür.

Bundan əlavə Nizami memorial kompleksinin YUNESKO-
nun maddi-mədəni irsinə daxil edilməsi üçün Gəncə şəhər İcra 
Hakimiyyəti tərəfindən təşkilata müraciət olunmuşdur.

Nizami Gəncəvi Mərkəzində muzeyin, əlyazmalar fondunun, 
beynəlxalq əlaqələr şöbəsinin yaradılması nəzərdə tutulmuşdur.  

ÜMUMMİLLİ LİDER HEYDƏR ƏLİYEVİN 
NİZAMİ GƏNCƏVİNİN XATİRƏSİNİN ƏBƏDİLƏŞDİRİLMƏSİ 

İLƏ BAĞLI İMZALADIĞI FƏRMAN VƏ SƏRƏNCAMLAR     

NƏTİCƏ

Tarix insanlara və millətlərə dərin düşüncə və duyğular aşılayır. Bu 
gün bir millət olaraq sahib olduğumuz bütün milli-mənəvi dəyərlər 
sistemi və milli mədəniyyət ünsürləri atalarımızın, babalarımızın və 
ağsaqqallarımızın bizə verdikləri zəngin miraslardır. Bu zəngin mi-
rasın daha da inkişaf etdirilməsi bugünkü  nəslin mənəvi borcu və 
müqəddəs vəzifəsidir.

Tarixi ənənələri öyrənmək, onu daha əzm və qətiyyətlə qoru-
maq, davam və inkişaf etdirməklə mümkündür. Bu bir tarixi real-
lıqdır ki, bu gün Azərbaycan Respublikası dövlət müstəqilliyinin 
möhkəmləndirilməsi, əsaslandırılmış daxili və xarici siyasət stra-
tegiyasının genişləndirilməsi, milli-mənəvi dəyərlərin qorunub 
inkişaf etdirilməsi, hüquqi, demokratik və dünyəvi dövlət quru-
culuğu istiqamətində güclü və uğurlu addımlar atır. Azərbaycan xal-
qının ümummilli lideri Heydər Əliyevin dediyi kimi, “Müstəqillik 
dövründə qazandığımız nailiyyətlərdən biri də xalqımızın tarixinin 
obyektiv və tarixi həqiqətlərə uyğun yazılmasıdır”. 

Qədim və zəngin tarixi köklərə malik olan millətimizin 
bəşəriyyətə bəxş etdiyi  böyük mütəfəkkirlərdən olan Şeyx Nizaminin 
məqbərəsinin tarixinin müstəqil bir elmi tədqiqat olaraq kompleks 
şəkildə araşdırılması və elmi ictimaiyyətə çatdırılması mühüm tarixi 
əhəmiyyət kəsb edir.

Müəllif elmi-tədqiqat üzərində axtarışlar apararkən aşağıdakı 
istiqamətləri əhatə edən elmi nəticələr əldə etmişdir.
I.	 Şeyx Nizaminin qəbri üzərində məqbərənin     ucaldılması 

tarixinə baxış;
1.	 Şeyx Nizaminin məqbərəsi ilk olaraq XIII əsrin əvvəllərində 

ucaldılmış və bu müqəddəs məkan tikildiyi ilk gündən elm, irfan 
əhlinin mənəvi zövq məkanına, ziyarətgahına çevrilmişdir. 

2.	 Artıq XVI əsrdə Nizami məqbərəsi gəlib-gedənlərə və yox-
sullara hər gün yemək verən, müdərrisləri təmin edən bir xeyriyyə 

ocağı olmuşdur. Şeyxin qəbri üzərində qurulmuş böyük ziyarətgahda 
müxtəlif təriqətlərə məxsus olan dərvişlər, mütəsəvviflər və mövləvilər 
güşanişinlik etmişlər. 

3.	 Nizaminin qəbri üzərində ucaldılmış ziyarətgaha o qədər 
nəzir-niyaz yığılırmış ki, vəsaitin siyahıya alınıb məscidə göndərilməsi 
üçün ruhanilər tərəfindən oraya “mücavir” adlandırılan bir nəfər 
təhkim edilmişdir.
II.	 Məqbərənin bərbad vəziyyətə düşmə səbəbləri;
1.	 1606-cı ildə I Şah Abbas Gəncəyə təşkil etdiyi hərbi yürüş, 

1752-ci ildə Hacı Çələbi ilə Gürcüstan valisi arasında baş vermiş 
döyüş, 1826-cı ildə, yəni Gəncə xanlığının süqutundan sonra tarixə 
Yelizavetpol döyüşü kimi düşən İranla Rusiya arasında baş vermiş 
müharibə nəticəsində Nizami məqbərəsi bərbad vəziyyətə salınmış-
dır.
III.	 Mirzə Adıgözəl bəyin məqbərədə qismən təmir-bərpa işləri 

aparması;
1.	  XIX əsrin 40-cı illərində, yəni Nizaminin 700 illiyi ərəfəsində 

Qarabağ xanlığının tarixçisi Mirzə  Adıgözəl bəy məqbərənin uçmuş 
kümbəzini qismən təmir etdirməklə bu müqəddəs ocağı məhvolma 
təhlükəsindən qurtarmağa cəhd göstərmişdir.

2.	  Mirzə Adıgözəl bəyin məqbərənin kümbəzində apardığı 
qismən bərpa işləri imperiya dairələri tərəfindən Qriboyedovun adına 
çıxarılmışdır.
IV.	 Nizami məqbərəsi haqqında Fərhad Mirzə Qacarın qeyd 

etdikləri;
1.	 Nizami məqbərəsinə qarşı yönəlmiş xoşagəlməz hadisələri 

adi insanlar deyil, dövlət qulluqçuları etmişlər.
V.	 İsmayıl bəy Qutqaşınlının və Seyid Əzim Şirvaninin Nizami 

məqbərəsini ziyarət etmələri;
1.	 İsmayıl bəy Qutqaşınlı və Seyid Əzim Şirvani Nizami 

məqbərəsinə olan xoşagəlməz münasibəti onun yaradıcılığına və 
zəngin irsinə olan münasibət kimi qiymətləndirmişlər.

VI.	 Şeyx Nizaminin qəbrinin vandalizmə məruz qalması;
1.	 1881-ci ildə çar hökumətinin qeyri rəsmi razılığı əsasında Av-

ropa arxeoloqları Nizami məqbərəsi ətrafında qazıntılar aparmış və  
məzardan çıxara bildikləri əşyaları qarət etmişlər.
VII.	 Milli ziyalıların Şeyx Nizaminin qəbrinin bərpa edilməsi 

istiqamətində fəaliyyətlərini genişləndirmələri;
 1.  Millətimizin vətənpərvər ziyalıları “Molla Nəsrəddin”, “Tazə 

həyat”, “Kaspi”,  “Zaqafqaziye”, “Zənbur” jurnal və qəzetləri vasitəsi 
ilə məqbərənin bərpa edilməsinin vacibliyini diqqət mərkəzinə 
çəkmişlər. 

2. Şeyx Nizaminin məqbərəsinin bərpası istiqamətində ilk əməli 
addımı Gəncə gimnaziyasında Ana dili və Ədəbiyyat dərsini tədris 
edən maarifpərvər müəllim və mütərcim Mirzə Məhəmməd Axun-
dov  atmışdır.

3.   İmperiya rəsmiləri məqbərənin vəziyyəti ilə bağlı bir neçə 
məqalənin çap edilməsinə icazə verməklə, özünün bu problemin 
çözülməsində maraqlı olduğunu göstərmişdir.
VIII.	Gəncə ziyalılarının Şeyx Nizaminin qəbrinin bərpası 

istiqamətində çalışmaları;
1. 1909-cu ildə Şeyx Nizaminin dağıdılmış qəbirüstü abidəsini bərpa 

etmək məqsədi ilə artıq qeyri-rəsmi şəkildə fəaliyyət göstərən “Difai” 
partiyasının liderlərindən olan Ələkbər bəy Rəfibəylinin təşəbbüsü ilə 
Gəncənin tanınmış ziyalıları fəaliyyətlərini genişləndirmişlər.

2. Gəncə ziyalılarının bu istiqamətdə göstərdiyi bütün 
fədakarlıqlara baxmayaraq nəticə etibarı ilə Nizaminin məzarını 
bərpa etmək mümkün olmamışdır.
IX.	 Gəncə ziyalıları tərəfindən Şeyx Nizaminin qəbrinin 

köçürülməsinə təşəbbüs;
1.	 1922-ci ildə Mirzə Məhəmməd Axundov yenidən məqbərənin 

bərpası məsələsini gündəmə gətirərək, Gəncənin çox hörmətli ziyalıla-
rından olan Cavad bəy Rəfibəylinin və Mirkazım Mirsüleymanzadənin 
dəstəyi ilə “Nizami komissiyası”  yaradılmışdır.

2.	 1923-cü ilin aprel-may aylarında Mirzə Məhəmməd Axundovun 
rəhbərliyi ilə komissiyanın üzvləri gizli şəkildə Şeyx Nizaminin 
sümüklərini məqbərədən çıxararaq, Gəncənin mərkəzində yerləşən 
Şah Abbas məscidinin qabağında əvvəlcədən qırmızı kərpicdən ha-
zırlanmış bir qəbirə köçürmüşlər.

3. Mirzə Məhəmməd Axundovun rəhbərliyi altında Şeyx Nizami-
nin qəbrinin köçürülməsi Moskva tərəfindən mənfi və xoşagəlməz bir 
hal kimi qiymətləndirilmişdir. 

4. Şeyx Nizaminin sümüklərinin ilk dəfə dəfn olunduğu yerdən 
köçürülməsi onun uyuduğu məkanın uzun müddət təhqiramiz 
vəziyyətdə qalması ilə bağlı olmuşdur. Onlar məzarın olduğu yerdə 
bərpasına imperiya dairələrinin hər vəchlə əngəl törədəcəyini yaxşı 
dərk edərək bu işi icra etmişlər.

5. Şeyx Nizaminin məzarı qədim türklərin nüfuzlu şəxsiyyətlərini 
dəfn etdikləri kurqan qəbir formasında hazırlanmışdır.

6. Gəncə ziyalıları tərəfindən məzar köçürüldüyü zaman Şeyx Ni-
zaminin sümüklərinin gizli yerdə dəfn edildiyi barədə ehtimallar ol-
muşdur.
X. Şeyx Nizaminin sümüklərinin yenidən öz qəbrinə qaytarılması:
1. Arxeoloji komitənin 1923-cü il 26 avqust tarixli iclasında Şeyx 

Nizaminin qəbrinin özbaşına açılaraq sümüklərinin başqa məzara 
köçürülməsinə görə Gəncə Arxeoloji Cəmiyyətinin üzvlərinə şiddətli 
töhmət elan edilmişdir.

2. Tiflisdən Bakıya göndərdiyi məktubda Dadaş Bünyadzadə Şeyx 
Nizaminin öz qəbrində qalmasının vacibliyini, bərbad vəziyyətdə qal-
mış məqbərənin bərpa edilməsi üçün bütün məsrəfləri öz öhdəsinə 
götürəcəyini və bununla bağlı məqbərənin yeni planının çəkilib ona 
göndərilməsini qeyd etmişdir.

3. Dadaş Bünyadzadənin Nizaminin qəbri üzərində məqbərənin 
ucaldılması ilə bağlı verdiyi vədi daha  inandırıcı göstərmək məqsədi 
ilə  1925-ci  ildən başlayaraq məzarın üzərində tikiləcək məqbərənin 
layihəsi üçün müsabiqə elan olunmuş və ilkin mərhələdə komissarlar 

şurası tərəfindən yeddi min manat vəsait ayrılmışdır.
4. Nəhayət, 1939-cu ildə  Nizaminin qəbri üzərində müvəqqəti bir 

abidə qoyulmuşdur. 
XI.	 İ.Stalinin rəhbərliyi altında Sovet imperiyasında Nizami ya-

radıcılığına qarşı mövqeyin dəyişməsi:
1.  1938-ci il aprel ayının 5-də Moskvada Azərbaycan mədəniyyətinin 

dekadası keçirilməsi münasibəti ilə Bakıda V.Luqovskoyun redaktəsi 
ilə  işıq üzü görən “Azərbaycan ədəbiyyatı antologiyası”na K. Simo-
novun tərcümə etdiyi Nizaminin şeirləri də daxil edilmişdir. 

2. Antologiyanın müqəddiməsində aydın şəkildə yazılır ki, XII 
əsrdə yaşamış Azərbaycan şairlərinin arasından Nizaminin obrazı 
yüksəlməkdədir. Burada Xaqani və Füzuli də sırf Azərbaycan şairləri 
elan edilir və yaradıcılıq baxımından Sədi, Hafiz kimi fars şairlərindən 
heç də geridə qalmadıqları vurğulanırdı.

3.  1939-cu ildə Stalin Kiyev ziyalıları ilə görüşərkən gözlənilmədən 
“Xosrov və Şirin” poemasından bir parça əzbərdən söylədiyi üçün 
SSRİ-də Nizami yaradıcılığına və şəxsiyyətinə münasibət köklü 
şəkildə dəyişməyə başlamışdır. Bundan sonra sovet mətbuatında Ni-
zami şəxsiyyəti və yaradıcılığı ilə bağlı məqalələr nəşr edilir və Stali-
nin “Xosrov və Şirin” poemasından əzbərdən şeir söyləməsi böyük 
bir hadisə kimi qiymətləndirilmişdir.

4.  İ.Stalinin Şeyx Nizamiyə olan münasibəti yalnız siyasi məqsəd 
daşımışdır.
XII.	 800 illik yubileyi ərəfəsində Şeyx Nizaminin qəbrinin yenidən 

araşdırılması üçün Moskva tərəfindən arxeoloji ekspedisiyanın 
göndərilməsi:

1. 1940-cı ildə isə Şeyx Nizaminin məzarı üzərində məqbərənin 
ucaldılması məqsədi ilə Moskva tərəfindən Gəncəyə yeni arxeoloji 
ekspedisiya göndərilmişdir.

2. 1940-cı ildə Nizaminin qəbrində aparılan qazıntı işlərində öz 
fəallığı ilə seçilən İ.P.Şeblıkinə qarşı yerli əhalinin xoş münasibəti ol-
mamışdır.

3. Fuad Əbdürrəhmanov tərəfindən Nizaminin Gəncədə ucaldıl-
mış heykəli isə onun ailə həyatı üçün çox baha başa gəlmişdir.

4. Əcəmi memarlıq məktəbinə əsaslanaraq Şeyx Nizaminin 
qəbri üzərində ucaldılması nəzərdə tutulan məqbərənin S.Dadaşov 
və M.Useynov tərəfindən hazırlanmış layihəsi mühafizəkarlıq və 
geriliklə mübarizə bəhanəsi altında kənarlaşdırılmışdır.

5.1939-cu ildə Nizaminin məzarı üzərində tikiləcək məqbərənin 
layihəsi üçün sayca üçüncü müsabiqə elan olunmuş və burada 
İ.Vaxutinin və A.Sarkisovun işlədikləri layihə qəbul edilmişdir.
XIII. Şeyx Nizaminin qəbri üzərində yeni məqbərənin ucaldılması;
1. 1947-ci ildə  Şeyx Nizaminin məzarı üzərində hündürlüyü 15,2 

m, bünövrəsinin sahəsi isə 49 kv.m olan yerli ağ daşdan məqbərə ucal-
dılmış, lakin bununla  şairin məzarı ətrafında uzun müddət cərəyan 
edən xoşagəlməz hadisələrə son qoyulmamışdır.

2. Nizaminin qəbrindən çıxarılmış yazılı bir daş və digər əşyalar 
onun tabutunun üzərindən götürülmüş tirmə parça ilə birlikdə Tarix 
muzeyinə aparılmış və az müddətdən sonra oradan yoxa çıxmışdır.

3. 1963-cü ildə qəflətən Nizami məqbərəsində səliqə-sahman ya-
radılması adı altında orada saxlanılan digər yazılı daşlarla bərabər, 
Nizaminin sinədaşı guya Gəncə tarix-ölkəşünaslıq muzeyinə apa-
rılmış, ancaq daha sonra məlum olmuşdur ki, məqbərədən Gəncə 
tarix-ölkəşünaslıq muzeyinə heç bir şey gətirilməmişdir. Həmin vaxt 
Əjdər Ələsgərzadə tərəfindən təqdim edilmiş və Nizami muzeyinin 
fondunda saxlanılan şairin sinədaşının estampajı da yoxa çıxmışdır. 

4. Bir sıra alimlər  Şeyx Nizaminin sinə daşının estampajının məhz 
Ə. Ələsgərzadə tərəfindən uydurulması qənaətinə gəlmişlər.

5. Azərbaycanın bəzi alimləri estampajın orijinallığına şübhə 
ilə yanaşdığı halda Rusiya şərqşünaslığının Y.E.Bertels, Aleksand-
roviç, Şeblıkin, Dyakonov kimi tanınmış böyük nümayəndələri 
Ə.Ələsgərzadəni müdafiə etmişlər.
XIV. Sovet imperiyasının yeni tikilmiş məqbərəyə qarşı 

hörmətsizlik nümayiş etdirməsi:

1. Şeyx Nizaminin müqəddəs qəbrinə qarşı uzun müddət 
xoşagəlməz münasibət bəsləyən imperiya qüvvələri bununla 
kifayətlənməyərək, bu dəfə alüminium zavodunu məqbərənin ya-
xınlığında tikməklə bu müqəddəs türbə üçün yeni təhlükə mənbəyi 
yaratmışdır.

2.  Azərbaycan KP MK-nın I katibi vəzifəsində işləyən Heydər 
Əliyev Nizaminin 840 illik yubileyinin ümumittifaq və beynəlxalq 
səviyyədə keçirilməsindən istifadə edərək, Moskvanın qarşısında şa-
irin məzarı üzərində daha əzəmətli bir məqbərənin ucaldılmasının 
vacibliyi məsələsini qoymuş və bu istiqamətdə həyata keçirdiyi çevik 
siyasətin nəticəsində buna nail ola bilmişdir. 

Fuad Əbdürrəhmanov. Görkəmli heykəltəraş. 
Şeyx Nizami heykəlinin müəllifi 

Xosrov və Şirin

Leyli və Məcnun

Yeddi gözəl

